
        
            
                
            
        

    
	ТИЛЛЬ ОЙЛЕНШПИЙГЕЛИЙН АДТАЙ ЯВДЛУУД - 2

	(сургуулийн дунд насныханд)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1972 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Ойленшпийгел дарханд хөлслөгдөн хөөргийг нь гаргаж хаясан тухай

	Ойленшпийгел Мекленбург нутгаар тэнүүчилж явахдаа Росток хотоор дайрч, дархан болж нэг үзжээ. Ойленшпийгелийн хөлслөгдсөн дархны газрын эзэн хачин үг хэлтэй хүн байжээ. Тэр дархан «хөөргөө сайн дар» гэхийн оронд «Хөөрөгтэйгөө миний хойноос яваад бай!» гэдэг байжээ.

	Ойленшпийгел хөөрөг дарж байжээ. Түүний даралт дарханд дэндүү удаан санагдсан юм байлгүй. «Хөөрөгтэйгөө миний хойноос яваад бай!» гэдэг нөгөө үгээ хэлээд гараад явчихжээ. Ойленшпийгел хөөргийг өргөж аваад араас нь гарч «Эзэн минь хөөргийг энд авчирлаа, хаана тавих вэ? Явж бусдыг нь авч ирье» гэсэнд дархан «Ээ, золиг гэж! Би чамайг ингэ гээгүй билээ. Буцааж аваачаад байсан газар нь тавьчих» гэхэд Ойленшпийгел хөөргийг аваачиж байранд нь тавьжээ.

	Ойленшпийгелийн зориуд ингэснийг мэдсэн дархан хариуг нь яаж өгөхөө бодож, таван шөнө дараалан шөнө дунд босгож ажиллуулж хашраахаар шийджээ. Тэгээд шөнө дунд сэрээхэд Ойленшпийгелээс нэг зарц: 

	- Биднийг эзэн яагаад ийм харанхуй шөнөөр босгож байгаа юм бол? гэж асуусанд Ойленшпийгел «Мэдэхгүй юм аа, чамайг заавал мэдэх гээд байвал би эзнээс асуучихъя л даа» гээд эзнээс асуужээ. Эзэн «Миний бие зарц нараа эхний 8 шөнө шөнө дундаас хойш унтуулдаггүй заншилтай бил ээ» гэсэнд Ойленшпийгел цаашаа юм ч дуугарсангүй ажилдаа оржээ. Ирэх шөнө эзэн нь зарц нараа бас л шөнө дунд сэрээжээ. Ойленшпийгелтэй цуг байсан зарц ажиллахаар явсанд Ойленшпийгел ор дэвсгэрээ биедээ баглаж аваад унтаж байсан дээврийн хөндийгөөсөө яаран сандран гүйж ирээд аль хэдийн улайсчихсан төмрийг дөшин дээр хаяад лантуугаар оч бутартал буулгаж гарчээ.

	«Юу болж байна даа, энэ чинь» гэж эзнийг гайхан асуухад Ойленшпийгел «эзэн минь, бүү уурлаач! Эхний долоон хоногт шөнийн эхний хагаст би орон дээрээ хэвтдэг, шөнийн нөгөө хагаст ор минь над дээр хэвтдэг миний заншил бил ээ» гэсэнд эзэн «Ор дэвсгэрээ байсан газар нь аваачиж тавь!» гэж зандраад уурсан бачимдахдаа хойноос нь «тэгээд тэндээсээ одоохон зайлж гэрийг минь цэвэрлэ, хар луйварчин!» гэж хашхирчээ.

Автоматаар үүсгэсэн тайлбар]

	 

	Ойленшпийгел «За» гэхээс өөр юу ч хэлэлгүй дээврийн хөндий рүү авирч гараад ор дэвсгэрээ байсан газар нь тавьчхаад дээврээс хэдэн банз суга татаж хаяад, тэр цоорхойгоороо гарч, шат тавьж буугаад арилаад өгчээ.

	Дээвэр дээр нь юм түчигнэхийг сонссон эзэн нөгөө зарцыг дагуулж дээшээ гараад дээврийг эвдсэн байхыг хараад бүр галзууртлаа бачимдан, шор шүүрч аваад Ойленшпийгелийн араас гүйх гэсэнд зарц зогсоож «Эзэн минь, ингээд яах ч билээ дээ? Ойленшпийгел яг л таны хэлснээр хийсэн байна шүү дээ! Та түүнд тэгээд тэндээсээ одоохон зайл! гэсэн шүү дээ.

	Таны хэлснээр тэндээсээ л шууд зайлаад өгсөн байгаа биз дээ» гэсэнд эзэн биеэ барьжээ. Харин дээврээ засуулах гэж хэдэн янчаанаа л гарзаджээ.

	«Ойленшпийгелийн занг мэдэхгүй хүн ингэж мэддэг болдог юм даа» гэж зарц нь эзнээ сургамжилснаар хэрэг шувтарчээ.

	 


Ойленшпийгел нэг дархны алх, бахь тэргүүтэн багажийг барьцалдуулан гагнасан тухай

	Ойленшпийгел өвлийн уур амьсгал орсон хойно дархны газрын эзнийхээс хөөгдсөн бөгөөд удсан ч үгүй хүйтний эрч чангарчээ. Өвлийн тасхийм хүйтэнд ясандаа янгинатал даарахын зэрэгцээ ажил эрсэн туслах гар урчууд газар сайгүй холхилдох тул Ойленшпийгел мэтийн амь зуух тодорхой ажилгүй хүн өл залгахад хүнд бэрх болжээ. Тийнхүү өлсгөлөн, хүйтэн дундуур тэнэсээр явж нэг тосгонд ирж нэгэн дарханд хий гэснийг чинь хийж, ид гэснийг чинь идэж толгой хоргодъё гэж гуйж гувшсаар байж хөлсний ажилчнаар оржээ. Тэгэхдээ, өвлийн хүйтэн өнгөрөөд ирэхэд эндээс зайлах ч юухан байх бил ээ, тэр хүртэл хий гэснийг нь хийсэн болоод л гол зогоох хоол ундтай, толгой хоргодох байртай энд байж байя гэж боджээ.

	Дархан хатуу сэтгэлтэй, түүн дээрээ бас их л шогч хүн байсан болохоор «Яах вэ эдэлгээ нь ханаагүй эр бололтой, найман хоног туршаад үзье. Найман хоногийн дотор энэ ч намайг идэж, ууж хоосруулчихтал өдий биз» гэж бодоод түүнийг ажилд авсан юм байжээ.

	Үүрийн гэгээнээс үдийн унд хүртэл дархан Ойленшпийгелийг амьсгаа авах сэхээгүй ажиллуулаад, үд болоход ажлаа зогсоон Ойленшпийгелийг дагуулж гараад, хашаан доторх жорлонгоо зааж «Чи ид гэснийг чинь идье, гээгүй бил үү? Би одоо чамд чиний идэх юм тэнд байна гэдгийг зааж өглөө» гээд хоолоо идэхээр гэртээ ороход нь Ойленшпийгел жорлонгийн хажууд зогссоор хоцорчээ.

	Ойленшпийгел дархны тэрхүү гашуун үгний хариуд ам нээсэнгүй, одоохондоо чи надаар тоглоом хийж л бай. Чамаас цаадхыг нь дөнгөж явсан билээ. Зохих шанг чинь өгөхөө санаандаа нэг саначихъя гайгүй хэмээн дотроо боджээ. Тэгээд Ойленшпийгел дараа нь эндээсээ хөөгдөж өвдгөө хүрсэн цасанд осгож, харангалж үхэх ч байлаа гэсэн дархныг яаж чадах арга сүвэгчилж гарчээ. Үдэш болоход дархан Ойленшпийгелд гол зогоох жаахан угаадас шавхруу өгсөн боловч жорлон руу зааж хэлсэн хорон үгийг нь даанч мартаж болохгүй ажээ.

	Дархан унтахаар явахдаа «өглөө эрт босно шүү! Намайг босохоос өмнө зарц хүүхнээр хөөрөгдүүлээд, байдаг багаж хэрэгслээ нийлүүлж байж хэдэн тахны хадаас цохичхоорой!» гэж тушаажээ.

	Ойленшпийгел өглөө эртлэн босож цог улайсгаж алх, бахь, галын хайч, дэгээ... ер нь юу л байдаг, цөмийг нь овоолж байгаад цайвар ягаан болтол нь хөөрөгдөөд хооронд нь барьцалдуулан гагнаад давтаж давтаж, хайрцагтай, тахны хадаасыг дээрээс нь асгаад хэлбэр дүрсийг нь алдагдтал цохиж орхиод яваад өгчээ.

	Дархан босож юу болсныг хараад дэлбэрэх шахтлаа уурлаж, зарц эмийг дуудан ирүүлж Ойленшпийгелийн хаачсаныг асууж түүний ам мөлтөс арилаад өгснийг нь дуулаад «Долоон залийн хар новш зайлаад өгсөн вий! Хаачсаныг нь мэдвэл дээ, цус нөжтэй нь хутгаад тавих сан!» гэж хашхирчээ. Тэгэхэд нь зарц эм:

	«Явахдаа хаалган дээр ууль шиг нэг юм зураад бас хэдэн үг бичиж харагдсан шүү» гэхэд дархан очиж харвал ууль, толь хоёр зурж дээгүүр нь hic fuit (тэр энд байлаа) гэж бичсэн байжээ. Таньж мэдэхгүй газар хэрэг өдүүлээд тэндээсээ зайлан явахдаа цэрдээр юм уу, нүүрсээр ууль, толь хоёр зурж «Тэр энд байлаа» гэж бичиж нэг ёсондоо тамгаа дарж үлдээх нь Ойленшпийгелийн заншил нь юм байжээ.

	Харин мань дархан бичиг үсэг мэдэхгүй бүдүүлэг амьтан байсан тул Ламбугайг залж ирж байж л тэрхүү зураг, бичгийн учрыг ойлгожээ. Ламбугай өөрөө Ойленшпийгелийн тухай элдэв хачирхалтай юм зөндөө сонсож явсан боловч түүнийг өнөө хүртэл хараагүй байсан тул «Намайг юунд эс дуудав? Тэр гайхлыг чинь харах байжээ!» гэж харамссанд дархан Ламбугайн энэ үгэнд гоморхож «Хэн байсныг нь мэдсэн бол та намайг ингэж балрах байсан гэж бодно уу? Та миний багаж зэвсгийн юу гэгч болсныг харахгүй юу? Бүр сүйтгүүлчихсэн шүү! Ай, тэр гайхал гарах мөргүй далд орвол таарна! Түүний тавьсан тамгыг би хаалган дээрээ байлгахыг үл хүснэ» гэж гаслаад Ойленшпийгелийн зурсан, бичсэнийг арилгажээ. Ламбугай дархан хоёрт өөр ярих юм ч олдсонгүй.

	Ойленшпийгел нээрээ л хэзээ ч дахиад тэр хавиар мөрөө гаргаагүй юм гэнэ бил ээ.


Ойленшпийгел дөрвөн хүнд нэг нэг үнэн үг хэлж морио тахлуулж авсан тухай

	Нэгэнтээ Ойленшпийгел нэгэн дархны газар очиж морио тахлуулах болжээ. Тэгтэл түүний хэн болохыг тэдний нэг нь таньчхаад дархан, дархны эхнэр, зарц эмэгтэй, зарц хархүү цөмөөрөө л Ойленшпийгелийг гайхалтай уран залиасаа бас л нэгийг хийх вий гэж горьдон түүнд нь нүд хужирлан, сэтгэл баясгахаар цуглараад иржээ. Дархан Ойленшпийгелд «Хэрэв чи надад нэг үнэн үг хэлбэл би чамд морины чинь нэг туурайг үнэгүй тахалж өгье» гэжээ.

	Тэгэхээр нь Ойленшпийгел «Бололгүй яах вэ. Нүүрс, төмөр нь байж байгаад, хөөргөөр хий сэнгэнэж гарвал та аргагүй л дархан мөнөөсөө мөн дөө» гэсэнд дархан «Энэ ч нээрээ л хэлэх үг шүү» гээд мориных нь нэг туурайг үнэгүй тахлаад өгчээ.

	Тэгтэл зарц хархүү Ойленшпийгелд хандаж «Та надад хамаатай нэг үнэн үг хэлбэл би таны морины нэг туурайг бас үнэгүй тахлаад өгье» гэсэнд Ойленшпийгел «Дархны зарц байх гэдэг нь данайгаад хэвтэхийн нэр биш, хүчээ дайчлан, хөлсөө асгаж амьдрах гэсэн хэрэг ээ» гэж түгдрэлгүй хэлжээ. Зарц хархүү «Энэ ч үнэн шүү!» гэж толгой дохиод мориных нь нэг туурайг үнэгүй тахалж өгчээ.

	Үүнийг сонссон эмэгтэйчүүд ч үгнээс хоцрохыг бодсонгүй «Та бас бид хоёрт хамаарах нэг нэг үнэн үг хэлчихвэл чинь үлдсэн хоёр туурайг нь үнэгүй тахлуулж өгье» гэсэнд Ойленшпийгел эхлээд дархны эхнэрт хандан «Хаалганы урд гарч зогсоод, харагдсан бүгд рүү нүд ирмэдэг тийм хүүхнүүдэд итгэсэн хүнийг тэнэг гэхэд хилсдэх юун!» гээд дараа нь зарц бүсгүйд хандан «Маханд дургүй хэн байх бил ээ, олдвол ид ээ; мах л юм гээд харин үхрийн зовлогод бүү уна, шүдээ чигчлэх, гэдсээ өвтгөх хожмын зовлон мах идсэн өмнөх жаргалыг чинь мартуулах бий!» гэсэнд дархны эхнэр, зарц бүсгүй хоёр «Бурхан минь, энэ чинь үнэн шүү» гэж дуу нийлүүлэн зөвшөөрчээ.

	Ингээд Ойленшпийгел сохор мөнгө гарздалгүйгээр мориныхоо 4 туурайг тахлуулж аваад зорьсон зүгтээ урамтай оджээ.


Ойленшпийгел гуталчинд хөлслөгдөж эзнийхээ хэлснээр хийгээд хамаг булигаарыг нь үрсэн тухай

	Нэгэнтээ Ойленшпийгел өөрөө юу ч хийдэггүй, зарцдаа тушаал буулгачхаад л үүрийн гэгээнээс үдшийн бүрий хүртэл зах зээлээр сэлгүүцэж, наймаа хонжоо эргүүлж явдаг нэгэн гуталчинд хөлслөгдөх болжээ. Гуталчин үүр цаймагц бас л наймаа эргүүлэхээр гэрээс гарахынхаа урьд хэдэн бүтэн булигаар гаргаж Ойленшпийгелийн урд хаяад «Эсгээд байна даа хө!» гэжээ. Тэгэхээр нь Ойленшпийгел чухам ямар үлгэрээр эсгэхийг нь асуусанд асуулгах дургүй гуталчин «ямарсаад байх юу байх вэ? Хөдөөгийн малуудад юу хэрэгтэй байдаг бил ээ? Том жижгээр нь эсгэчихгүй юу!» гэж битүү татуу хариулт өгчээ. Ойленшпийгел ч дахин асуух гэсэнгүй «За» гээд л хоцорчээ.

	Тэгээд гуталчныг гараад явчихсаны дараа Ойленшпийгел хамаг булигаараар нь гахай, шар, тугал, хонь, ямаа, хуц, тэх мэтийн элдэв амьтны дүрс хайчилж гарчээ. Гуталчин үдэш гэртээ ирээд зарцынхаа юу хийснийг хараад гал дөл болтлоо уурлан «Байдаг булигаарыг минь яаж сүйтгэж орхих чинь энэ вэ?» гэж агсрахад Ойленшпийгел! «Эзэн минь, би таны хэлснээр л хийхийг оролдсон бил ээ» гэж өчжээ. Тэгэхэд нь гуталчин «Чи бас ингэж худлаа хэлнэ ээ! Би чамайг байдаг булигаарыг үрэн таран хий гэсэн гэж үү?» гэж зандрахад Ойленшпийгел «Үгүй, яалаа гэж! Таны тэгж хэлээгүй тань үнэн бил ээ. Тэгэхдээ та намайг хөдөөгийнхөнд байдгийг том жижгээр нь эсгэ гээ биз дээ?» гэж тулган асуужээ. Арга нь барагдсан гуталчин «Би тэгээд хэлчихээ л биз дээ! Уг санаандаа би чамайг хөдөөгийнхөн өмсөхөд таарсан бөххөн шиг том, жижиг гутал эсгэ гэж хэлэх гэсэн юм» гэвэл Ойленшпийгел «Таны хэлье гэснээ огт өөрөөр хэлдгийг чинь мэдсэнгүй. Том, жижиг гутал эсгэчих гэж хэлсэн бол би гутал л эсгэх байсан шүү дээ. Тэгсэн сэн бол ядаж надад ч амар байх байсан юм» гэж гоморхон өгүүлжээ.

	Нэгэнт хэл амаа ойлголцоогүй хойно одоо яая гэхэв, эзэн зарц хоёр дахин эвлэрч цаашдын ажилдаа оржээ. Одоо гуталчин янз бүрийн хэмжээний ул эсгэж, зарцдаа «Том жижгээр нь оёод байгаарай!» гэчхээд яахыг нь харахаар дэргэд нь сахиад суужээ. Тэгтэл Ойленшпийгел нэг том, нэг жижиг ул аваад л давхарлаж оёж гарчээ. Үүнийг харсан эзэн, зарцдаа хандаж «Чи үнэндээ миний дуулгавартай зарц мөн юм байна, чи ажлаа яг л миний хэлснээс зөрөхгүй хийх юм шив дээ!» гэвэл Ойленшпийгел «Эзнийхээ хэлснээс гажаагүй зарц нударганаас хол явдаг гэдэг үг байдаг бил ээ» гэж өчжээ. 

	«Гуталчин зарц минь. Би чамд том жижгээр нь оёод бай гэж хэлсэн бил ээ. Чи том, жижиг хоёр улыг нийлүүлж оёж байна. Үүнд буруу гэх юм алга. Гэхдээ би тэгж хэлэхдээ чамайг том улыг томтой нь жижиг улыг жижигтэй нь давхарлаж оёг гэсэн бил ээ. Чи хүний үгийг дагахаас биш, хүслийг дагахгүй хүн юм даа. Одоо л нэг ухаантай байж үз. Одоо би чамд нэг даалгавар өгнө. Миний хэлснийг ухаарсан эсэхийг чинь тэгээд л үзье. За, энэ булигаараар нэг л загварын гутал эсгэчхээрэй!» гээд дахиад хэдэн том булигаар гаргаж өгөөд гэрээсээ гарчээ.

	Эзэн хэсэг зуур гадуур яваад буцаж ирвэл Ойленшпийгел нөгөө булигаараар нь нэг л олон л зүүн хөлийн гутал эсгэн авсан суужээ. Эзэн «баруун хөлийнх нь хаа байна?» гэж асуусанд Ойленшпийгел: «Баруун хөлийнхийг бас эсгэх юм уу. Тэгвэл хийхээс дээ» гэтэл эзэн тэсэлгүй «Ганцхан хөлд... л эсгээд байдаг. хүн чинь, баруун зүүн хоёр хөлтэй байдаг биз дээ!» гэж хашхирчээ. Үүнд нь Ойленшпийгел: «Тийм нь ч тийм л дээ, эзэн минь. Тэгтэл та өөрөө ерөөсөө л ганцхан янзаар эсгэ гэсэн шүү дээ!» гэсэнд эзэн «Чамтай ингэж цаашдаа зууралдаад байх юм бол би нэг л мэдэхэд чамтай цуг дүүжлүүр доор зогсож байх нь ээ. Сүйтгэсэн булигаараа төлж өгөөд дуртай зүгтээ тонилж үз!» гэж гомдолтой дуугарчээ.

	Харин Ойленшпийгел «Элдүүрчин байсан цагт булигаар хаа мундах вэ?» гэж хэлээд хаалга руу явснаа зогтусаж «Би наашаа хэзээ ч ирэхгүй юм гэхэд энд бас ч байж үзэх минь энэ биш үү» гэчхээд арилаад өгөх нь тэр ажээ.

	 


Ойленшпийгел оёдолчинд хөлслөгдөж торхон доогуур шургаж юм оёсон тухай

	Ойленшпийгел нэг удаа Берлинээр дайрч явахдаа нэгэн оёдолчинд хөлслөгдөх болжээ. Ажлаа эхлээд байж байтал оёдолчин эзэн «Зарц аа, хүнд харагдахааргүй сайн оёно шүү!» гэсэнд Ойленшпийгел «Тэгье ээ, тэгье» гэснээ, зүү, утас, оёх юмаа аваад торхон доогуур шургаж орчхоод оёх гэжээ. Үүнийг харсан оёдолчин яаж байгаа нь энэ вэ? гэж гайхан асуусанд Ойленшпийгел «Эзэн минь, та өөрөө л надад хүнд харагдахгүй оё гэж тушаасан болохоор хүнд харагдахгүйгээр оёх гэсэн минь тэр бил ээ» гэж учирлажээ. Тэгэхээр нь оёдолчин «Ай даа, зарц минь, чамайг торхон доогуур шурга гээгүй л юм сан даа. Хамаагүй, хүнд харагдахаар оё!» гэжээ. Тэгээд нэг ч юм уу, гурван ч юм уу өдөр өнгөрчээ. Нэгэн орой оёдолчин эзэн ядраад, унтахаар явахдаа, дутуу оёсон саарал хүрмийг Ойленшпийгелд өгч; «Энэ чоныг гүйцээчхээд унтаарай!» гэжээ. Ойленшпийгел «Тэгье, тэгье» гээд л хоцорсон юм байжээ.

	Эзнийг яваад өгсний дараа мань эр нөгөөдхөөс нь чонын толгой, бие, хөл, сүүл эсгээд тэднийгээ зүүгээр зүйж оёчхоод унтахаар явжээ. Эзнийг өглөө босож ирвэл чонын хайчилмал дүрс байж гэнэ. Мэл гайхаж цэл хөхөрч гүйцээд байж байтал Ойленшпийгел хүрч иржээ. Оёдолчин «Чи чинь ямар гэгч гайхлаа хийчхээд байгаа чинь энэ вэ?» гэвэл Ойленшпийгел «Та надад энэ чоныг гүйцээчхээд унт гэсэн шүү дээ» гэжээ. Эзэн нь амаа барьж: «Би чамаар ийм чоно хийлгэх гээгүй бил ээ. Манай энэ хавьд саарал хүрмийг чоно гэж нэрлэдэг юм» гэсэнд Ойленшпийгел «Эзэн минь, хүрмийг чоно гэж нэрлэдгийг би эндэхийн хүн биш болохоор хаанаас мэдэх бил ээ дээ?» Хэрэв би үүнийг чинь мэдсэн бол хүрмээ л оёж байлгүй юу гэж чоно босгох гэж төвөг удах вэ дээ» гэж харамсан өгүүлжээ. Эзэн зарц хоёр ч цаашдаа маргалдсангүй, нэгэнт болсон юм болоод өнгөрчээ гээд учраа ололцжээ. Гэтэл энэ явдлаас хойш дөрөв хоног өнгөрч байтал ийм нэгэн хэрэг тохиолджээ. Цаг ч нэлээд орой болж оёдолчин эзэн ядарч, унтмаар байсан боловч зарцаа бас л жаахан ажиллуулмаар санагджээ. Тэгээд хоёр ханцуйг нь л залгаагүй үлдсэн хүрмийг Ойленшпийгелд өгч «Наадах хүрмийнхээ хоёр ханцуйг шидчихээд л явж унтаарай!» гэж тушаагаад өөрөө яваад өгчээ. Ойленшпийгел ч мэдээж за, зүй болоод хоцорчээ.

	Эзнийг яваад өгсөн хойно мань эр хүрмээ өлгүүрт өлгөж аваад, хоёр хажууд нь хоёр лаа асааж тавьчхаад хоёр ханцуйг хүрэм лүү хоёр талаас нь ээлжлэн шидээд л байж, шидээд л байж. Тэгсээр бүр хоёр лаа нь асаад дуусахад л хоёр лаа шинээр асааж аваад хоёр ханцуйгаа мөн л шидсээр байгаад үүр цайлгажээ.

	Өглөө эзнийг ороод ирэхэд Ойленшпийгел түүнийг эс мэдэгч болон, ажилдаа улайрчихсан янз гаргаж хоёр ханцуйгаар хүрмийг ээлжлэн шидсээр байжээ. Үүнийг харсан эзэн «Бас л юу гэгч нь болчхов, гайхал минь!» гэж мэгдэн асуусанд Ойленшпийгел бүр чин үнэнээсээ ярьж байгаа янзтай «Юу гэгч нь байх билээ дээ?» Энэ муусайн хоёр ханцуйг хүрэмд торгоох гэж бүхэл шөнийг хөл дээр өнгөрүүллээ. Та намайг ингэж зовоохоор унтуулчих байсан юм л даа, ханцуйг шидэж, хүрэмтэй залгачихна гэж лав та ч өөрөө итгэхгүй байсан биз» гэжээ. «Ээ золиг гэж! Би чамайг ингээд ойлгочих юм гэж ерөөсөө санаагүй л дээ. Би чамд хоёр ханцуйг хүрэмтэй залгаад оёчих гэж л хэлэх гэсэн бил ээ» гэж эзнийг өчвөл Ойленшпийгел «Тэгээд та ханцуйг хүрэмтэй залгаад оёчих гэж хэлчихгүй яасан юм бэ? Таны бодсоноо ингэж шал өөрөөр хэлдгийг чинь ямар чөтгөр нь мэдэх бил ээ? Таныг ингэж хүнээс гажуу яриагүй бол би ханцуйг аль эрт залгаад бас нүдний хор гаргаж дуг хийж авах байсан юм. Буруутайгаараа өнөөдөр та л оёдгоо оё. Би явж унтлаа» гэж мундагдаж гарчээ. «Үгүй яалаа гэж, би чамайг гэгээн цагаан өдрөөр унтуулах гэж хөлсөлж авсан гэж үү?» гэж эзэн омогджээ. Эзэн эцсийн эцэст: «Шөнөжин дэмий асаасан лааг төлөөд аль» гэсэнд Ойленшпийгел байдгаа хамж аваад тэндээс зайлаад өгөх нь тэр ажээ.

	 


Ойленшпийгел газар газрын оёдолчныг цуглуулж өөрсдөд нь болон үр удамд нь ашигтай зөвлөгөө өгсөн тухай

	Ойленшпийгел Саксон Хольштайн, Поммерн, Штетин, Мекленбург, Любек, Хамбург, Штральзунд, Висмараас өгсүүлэн олон нутаг, олон хотын оёдолчдод захидал тарааж, түүндээ тэдний өөрсдөд нь болон үр удамд нь ашигтай зөвлөгөө өгөх юм сан гэсэн хүслээ илэрхийлжээ. Тэгэхдээ энэ зөвлөгөөг сонсох хүсэлтэй хүн Росток хотод хүрч ирж надтай уулзана уу гэжээ. Ийм захидал авсан газар газрын оёдолчид зөвлөгөөнд очих тухай харилцан захидал бичилцэж, зөвлөгөө авахаар Ростокт очих өдөр хоногоо болзон тогтжээ. Түүгээр ч үл барам, олон газар оёдолчдын урьдчилсан хуралдаан болж, ийм чухал ямар зөвлөгөө байх бил ээ» гэдэг талаар тааварлан ярилцаж, маргалдаж, зөвшилджээ.

	Болзоот өдөр газар газраас зөндөө олон оёдолчин Ростокт хүрэлцэн ирсэн бөгөөд ийм олон хүн зүг зүгээс үерийн ус мэт цутган ороод ирсэнд тэр хавийнхан багагүй гайхжээ. Ойленшпийгел ч тэднийг бүрэн ирж гүйцтэл дуугүйхэн шиг л хүлээгээд суужээ. Тэгтэл ч тэд Ойленшпийгелд ирсэн учир байдлаа хэлж, амласан зөвлөгөөгөө өгөхийг хүсэж, тэгсний хариуд бэлэг сэлт өгнө гэдгээ ч цухуйлгахад Ойленшпийгел «Газрын уужимд очиж миний хэлэхийг сонсогтун!» гэжээ.

Автоматаар үүсгэсэн тайлбар]

	 

	Тэгэхээр нь зүг зүгийн олон хот тосгоноос хүрэлцэн ирсэн оёдолчид цөмөөрөө багтахаар задгай газар олж цугларсанд Ойленшпийгел хажуугийн байшингийн цонхоор цээжээ гарган зогсоод «Оёдол хэмээх гар урлалын хүндэт эрс ээ! Хэн хэмжих тохойтой, хайчлах хайчтай, хамгаалах хуруувчтай, хатгах зүүтэй, холбох утастай бол тэр хүнийг оёдолчны хамаг багаж хэрэгсэлтэй хүн гэдгийг та нар ойлгох хэрэгтэй. Энэ хэдэн зүйлийг олох нь огт урлаг биш ээ, юухан хээхэн оёх болмогц л тэд аяндаа байж байх шаардлагатай.

	Харин хамгийн их хэрэгтэй, хамгийн нарийн урлагийг та нар одоо надаас сурч аваад намайг үүрд дурсан яваарай. Юу гэвэл: Зүүг сүвлээд, утасныхаа нэг үзүүрт зангилаа гаргахаа бүү мартаарай! Эс тэгвэл зүүгээ хатгаад угзрахад утас чинь хий гулсаад сугараад ирнэ, ингэснээр та нар зүүгээ хатгах шаардлагатай тооноос нь олон хатгаж цаг, ажил алдана» гэжээ.

	Ингэж хэлэхэд нь оёдолчид «Өө, энийг чинь бид түүгээр хэлүүлэлгүй мэдэж байсан бил ээ. Бидэнд хэлж өгөх өөр юм үгүй гэж үү? Тийм бол бид арав хорин бээрийн газраас наашаа дэмий иржээ дээ» гэж урам хугаран өгүүлцгээжээ. Тэгээд тэд Ойленшпийгелд «Зүү сүвлээд утасны нэг үзүүрт зангилаа гаргах ёстойг оёдолчид бүр мянган жилийн өмнө мэдэж байсан арга» гэж гомдол гаргавал Ойленшпийгел «Мянган жилийн өмнө юу болж байсныг мэдэх тийм хүн алга даа. Миний хэлж өгсөн юм чамлалттай санагдвал яах вэ талархал илэрхийлж, бэлэг сэлт өгсний хэрэггүй, ирсэн замаараа л сурсан дуугаа дуулаад буцахгүй юу» гэж дургүйцэн өгүүлжээ.

	Ингэж хэлэхэд нь газрын мухраас ирсэн оёдолчдын уур нь хүрч, уушги нь сагсайн болдог сон бол Ойленшпийгелийг барьж аваад занчмаар байжээ. Холоос ирсэн оёдолчид дэмий л хөлийн гарз боллоо гэж хараал тавин зүг зүгтээ тарцгаахад ойр хавийнхан нь тэднийг шоолон «Өнөө хүртэл Ойленшпийгелийн хэн болохыг ямар мэдэхгүй явсан биш, тийм амьтны үгэнд итгэж наашаа ирсэн өөрсдийн нь хохь байхгүй юу!» гэж инээд наргиан болон хоцорчээ.

	 


Ойленшпийгел элдүүрчинд хөлслөгдөж өмхийг өмхийгөөр хөөх гэсэн тухай

	Нэгэнтээ Ойленшпийгел Ашерслебен хотод иржээ. Тэр жилийн өвөл тун ч хэцүү хайруу болсон бөгөөд хөлсний ажилчид илүүдэлд гараад байсан тул өвлийг яасхийгээд давчихдаг юм бил ээ? гэж Ойленшпийгел бодлого болчхоод явж байсан юм байжээ. Тэгтэл тэр нутгийн нэг элдүүрчин зарц эрж байгаа сураг гарчээ. Тэгэхээр нь Ойленшпийгел «Яая гэхэв дээ, тарчиг зутруу цагийг яаж ийсхийгээд давах л учиртай болсноос хойш толгой хоргодох нүхтэй, гол зогоох талхтай тэр элдүүрчнийд очиж зарцлагдъя» гэж эргэцүүлэн бодоод очиж хөлслөгдөх болжээ.

	Элдүүрт хийсэн арьсан дунд ороод л ажиллах гэсэн чинь үнэр танарт нь хүн тэсэхийн аргагүй байсанд Ойленшпийгел «Пөөх, энэ чинь цас шиг цагаан өнгөтэй мөртөө баас шиг өмхий үнэртэй хаашаа эд вэ?» гэж үглэжээ. Үүнийг нь сонссон элдүүрчин эзэн «үнэрт нь дургүй юм бол ажилд нь дурлаад ч яах вэ дээ? Хонь гэдэг амьтны гадна талаар ноос гэгч юм ургадаг, тэр ноос гэгч нь ялзрахаар ийм өмхий үнэртдэг жамтай байдаг бил ээ» гэсэнд Ойленшпийгел дуугүй өнгөрсөн авч «Муухай нь муухайгаа хөөдөг» гэдэг үг байдаг сан биш бил үү? гэж бодоод аюулын исгэлэн унгас цувруулчихсан чинь элдүүрчин, элдүүрчний авгай хоёр тэсэлгүй хамар амаа таглан «Яаж байгаа чинь энэ бил ээ? Унгах юм бол гадаа гарч ханатлаа унгаад ир» гэжээ. Үүнд нь Ойленшпийгел: «Дотроос гарч байгаа өөрийн өмхий хүний эрүүл мэндэд юутай ч л гэсэн гаднаас ирж байгаа хонины арьсны өмхийгөөс ашигтай даг» гэсэнд элдүүрчин эзэн «Ашигтай ч байг, ашиггүй ч байг, унгах юм бол гарч унга!» гэж зандарчээ. Ойленшпийгел «Эзэн минь та ойлгооч дээ, унгас гэдэг чинь хүйтнээс айдаг эд бил ээ. Худлаа гэвэл та өөрөө унгаад үз л дээ, дорхноо л хамраар чинь орох нь мэдэгдэнэ. Хамар дотор чинь дулаан болохоор л тэр байхгүй юу?» гэж мөчөөгөө эс өгсөнд эзэн ч дуу эс гарчээ.

Автоматаар үүсгэсэн тайлбар]

	 

	Энэ ярианаас эзэн нь зарцынхаа тарыг таниад түүнийг даруй халах бодол өвөртлөн, харин Ойленшпийгел юу ч болоогүй юм шиг номой царайлан хааяа хоолойгоо засасхийгээд л ажилдаа шамдсаар орой болжээ.

	Оройн хоолны дараа эзэн «За даа, зарц минь, чи энэ ажилдаа дургүй ч юм, ийм ажил ер нь хийж яваагүй бололтой юм. Уг нь арьсан дунд дөрөв хоноход хүн гэдэг чинь хамар амаа атиралдуулан үнэр танараас жигшихээ больдог сон доо. Тэгэхээр чи заавал энд байх гэсний хэрэггүй, дуртай зүгтээ яв даа» гэсэнд Ойленшпийгел «Эзэн минь, та үнэнийг хэллээ. Би арьсан дунд нээрээ л дөрөв хонож үзээгүй бил ээ. Тэгэхдээ та надад энд дөрөв хонохыг зөвшөөрвөл би ч дасаж танд яаж ажиллаж чадахаа үзүүлж болох сон бил ээ» гэж өчжээ.

	Элдүүрчинд ямар ч гэсэн зарц хэрэгтэй байсан тул үүнийг дуулаад баярлаж Ойленшпийгелийг цаашид ажиллуулахаар болжээ.

	 


Ойленшпийгел элдүүрчний хэлснээр элдсэн хатаасан нойтон элдэв арьсан дотор нь шургаж унтсан тухай

	Зарцтайгаа учраа ололцсонд элдүүрчин, элдүүрчний авгай хоёр баяр хөөр болон унтаж амрахаар явсан хойгуур маань Ойленшпийгел элдсэн, хатаасан, нойтон элдэв янзын арьсыг бөөгнүүлж овоолоод доогуур нь шургаад дугжраад өгчээ.

	Элдүүрчин өглөө босоод элдсэн байдаг арьс нь хуучин байрандаа байхгүй байсанд зарцыг нэг тийш нь зөөчихөө юм болов уу? гэж бодоод Ойленшпийгелийг эрж гарчээ. Тэгж явтал нь хатаасан, нойтон хамаг арьсыг нэг дор чулуудчихсан овоо дайралдахад гайхширан балмагдаж, зарц эм, авгай хоёроо уйлагнан дууджээ.

	Тэр дуунаар сэрсэн Ойленшпийгел овоолгоотой арьсан дотроос «Ингэтэл хашхирах ямар гай учраав, эзэн минь?» гэж асуусанд энэхүү дуу хаанаас гарсныг сайн мэдээгүй эзэн цочиж «Чи чинь хаана байна аа?» гэж хашхирчээ.

Автоматаар үүсгэсэн тайлбар]

	 

	«Би энд байна аа» гэсээр Ойленшпийгелийг овоолгоотой арьсан дотроос мөлхсөөр гарч ирэхэд! «Ай, сайны бараа харалгүй хоцормор! Элдсэн, хатаасан, идээнд хийсэн хамаг арьсыг минь бөөн чулуудаж, холион бантанг нь хутгасан үйлс нь тас харламар, чи энд байсан юм вий! Яаж тэнэглэж байгаа чинь энэ бил ээ?» гэж эзэн нь тачигнажээ. Үүнд нь Ойленшпийгел «Та юунд нь тэгтэл хилэгнэнэ вэ? Арьсан дунд чинь би ердөө л ганц шөнө унтлаа шүү дээ. Өчигдөр орой таны хэлснээр миний бие энэ арьсан дунд чинь дөрвөн шөнө унтвал та ер нь яаж хилэгнэх бол доо?» гэж гэмгүй царайлан өчсөнд эзэн «Битгий худлаа хэл! Элдсэн элдээгүй хамаг арьсыг нэг дор овоол гэж би л чамд хэлээгүй дэг!» гэж бачимдан хашхираад бороохой шүүрээд автал Ойленшпийгел амжиж шатаар буун үүд рүү ухасхийжээ. Тэгтэл элдүүрчний эхнэр, зарц эм хоёр өмнөөс нь гарч ирээд барьж авах гэсэнд Ойленшпийгел «Алив би эмч аваад ирье! Эзний хөл нь хугарчихлаа, хугарчихлаа!» гэж ухаан жолоогүй гасалжээ.

	Тэгэхээр нь өнөөх хоёр мань эрийг тавьчхаад уралдан шатаар дээшээ гүйж гартал урдаас нь хар хурдаараа гүйж явсан элдүүрчинтэй мөргөлдөж дээр дороо саван ойчжээ.

	Ингэж байх хооронд нь Ойленшпийгел гарах хаалгаараа гарч, элдүүрчний байшинг хүнтэй нь, арьстай нь заяа нь мэдсэн хэрэг хэмээн орхиж газрын холыг зорин оджээ.

	 


Ойленшпийгел Анхальт цайзын гүнтний харуулын албанд орж дайсан харагдахад чимээгүй болчхоод, дайсан байхгүй байхад бүрээ үлээн шуугиан дэгдээж байсан тухай

	Ойленшпийгел яв явсаар Анхальт цайзын гүнтний харуулын албанд оржээ. Гүн дайсан олонтой хүн болохоор цайзаараа дүүрэн цэрэг байлгадаг байсан тул цэрэг, энгийн нийлсэн маш олон хүн өдөр бүр гүнтний сангаас хооллодог байжээ.

	Тэр олон амьтныг хоолонд оруулахад цайзын цамхаг дээр харуулд сууж байсан хөөрхий Ойленшпийгелийг мартаад хоосон үлдээчих явдал нэг бус удаа гарчээ. Тэгтэл нэг өдөр гүнтний дайснууд хэрэмд тулж ирээд зөндөө үхэр мал олзлоод явчихжээ. Ойленшпийгел цайзын цамхаг дээр хэвтээд ажиглах нүхээр энэ бүхнийг тов тодорхой харсан боловч бүрээ ч үлээсэнгүй, орь дуу ч тавьсангүй, чимээгүй л байсаар өнгөрүүлчихжээ. Тэгсээр дайсныг бүр олзолдгоо олзлоод явчихсан хойно өөр хүмүүс үүнийг хараад гүнтэнд хэл хүргэж, тэр нь цэргээ авч дайсны хойноос хөөсөн ажээ. Энэ үед Ойленшпийгел харуулын байранд хөх инээддээ хахан цацан хэвтэж байж гэнэ. Тэгээд гүнтэн өөрийн биеэр харуулын байранд хүрч ирээд «Яахаараа чи дохио чимээ өгдөггүй байна аа?» гэж асуусанд Ойленшпийгел «Би хоолоо хүлээгээд хэвтэж байсан билээ. Хоолны өмнө ямар амьтан орилж цовхрох дуртай байх бил ээ?» гэж хариулжээ. Гүн «Тэгээд чи дайсан тулаад ирчихсэн байхад бүрээ үлээхээ мартаад хэвтэх гэж үү?» гэж дахин асуусанд «Намайг бүрээ үлээснийг дуулчихвал дайсан гэдэг чинь энэ талыг бүрхээд л хүрч ирнэ. Тийм цөөхөн хүн ирээд танай үхэр малыг аваад явчихсан юм чинь цөмөөрөө ирвэл таныг ч алчхаж магадгүй» гэж хариулснаар эзэн зарц хоёрын яриа дуусжээ.

	Үүнээс хойш ч Ойленшпийгелд хоол өгөхөө бас л мартаад байдаг болжээ. Нэг удаа цайзынхан дайснаасаа хэд гурван мал олзолж аваад түүнийгээ алж шаран найрлаж шуугин их л хөл хөгжөөнтэй байх бөгөөд гүн ч додигор суух ажээ. Ойленшпийгел шарсан махнаас идэлцэх юм сан гэж бодолгүй л яах вэ, мах болог доо гэж бодоод сууж байжээ. Тэгээд мах ч болж, Ойленшпийгел ч бүрээгээ үлээж «Дайсан! Дайсан!» гэж байдгаараа орилж гарчээ. Шарсан мах идэхээр ширээнд суусан гүнтэн хүмүүстэйгээ яаран сандран үсрэн босож, хуяг дуулгаа өмсөж хаалга руу гүйжээ. Эднийг ингэж байх хооронд нь Ойленшпийгел цамхгаас бууж гүнтний найрын ширээ рүү гүйж очоод тэнд байсан амттан шимттэн болгоноос авдгаа аваад буцаад явжээ.

	Зэр зэвсгээ агсаж, алалцаж нүдэлцэхэд бэлдчихсэн цэрэг зарц нар дайсан болохоор юм харагдсангүйд «Харуулын цэрэг биднийг чадчихжээ дээ» гэж хоорондоо ярилцаад буцаад явжээ.

	 

	[image: зурах-г агуулсан зураг

Автоматаар үүсгэсэн тайлбар]

	 

	Гүнтэн Ойленшпийгелд хүрч ирээд «Чи чинь бүр галзуурчихаа шив дээ?» гэж хашхирсанд Ойленшпийгел «хар буруу юм санасангүй, эзэнтэн минь, өлсөхдөө хэн заль эс гаргадаг бил ээ?» гэж хариулжээ. Гүн «Дайсан ирээгүй байтал дайсан! гэж хашхирсныг чинь юу гэж ойлговол зохих байна даа?» гэсэнд Ойленшпийгел «Бүр дайсан харагдаж өгөхгүй болохоор ингэж л хэд гурвыг нь дуудах гэсэн юм» гэжээ. Үүнд нь гүн «Чи ч залийн хар хөрөнгө юм аа. Дайсан хүрээд ирэхэд таг чиг хэвтээд байдаг. Дайсан ирээгүй байхад дохио өгч шуугиан дэгдээдэг. Үүнийг чинь урваж шарвасан хэрэг гэж, үзнэ дээ хө!» гээд Ойленшпийгелийг харуулын тушаалаас нь огцруулж явган цэрэг болгожээ.

	Явган цэрэг болгосон явдалд Ойленшпийгел их л дургүйцэн гутарчээ. Гэхдээ гүнтний албыг дураараа орхиод явчих арга нэг л олдохгүй байлаа.

	Дайсантай үзэлцэхээр хамаг цэрэг хаалганаас гараад явахад Ойленшпийгел хамгийн сүүл барьж тээр хойно гэлдэрч явдаг байжээ. Тэгээд тулалдаан өнгөрч цайз руу буцах болоход бүхний түрүүнд ирдэг байжээ. Нэг өдөр гүнтэн «Тулалдаанд ороход үргэлж сүүл барьж явдаг мөртөө цайз руу буцах болоход чамаас гавшгай хүн байдаггүй харагдах юм. Энэ чинь ямар учиртай юм бэ?» гэж түүнээс асуужээ. Ойленшпийгел «Та үүнд бүү хилэгнэ дээ. Харуулын албанд байхдаа би хоол ундгүй байсаар байгаад ийм сул биетэй болчихсон юм. Над шиг тийм сул биетэй хүн дайсантай түрүүлж тулбал юу болох бил ээ? Дайсантай түрүүлж тулаад дайснаас сүүлдэж салах чадалтай болж авахын тулд хоолонд ирэхдээ тэгтлээ яардаг юм даа, эзэн минь» гэж хариулжээ. Үүнийг сонссон гүн «Чи ч тэгэхлээр харуулын албанаас огцорсноос хойш цэрэгт дургүй болсон хүн юм аа даа» гэсэнд Ойленшпийгел «Би танд, тийм гэж өчих эрхгүй хүн шүү дээ» гэж хариулжээ.

	Гүн «Чи миний цэрэгт цаашид албан хаах гэсний хэрэггүй» гэсэнд Ойленшпийгел машид баярлан, толгой хандсан зүгтээ яваад өгчээ. Баярлахаас ч аргагүй байжээ, учир нь юу хэцүү вэ гэвэл, өглөө босоод л амь өрссөн тулалдаанд орох гэгч хэцүү бил ээ.

	 


Ойленшпийгел Берлии хотын нэгэн элдүүрчинд чоно хийж өгсөн тухай

	Шваб нутгийнхныг их л овжин улс гэдэг, тэдний өлссөн газар өөр хүн өлбөрдөг гэдэг. Тэгэхдээ л тэдний ихэнх нь ажлаа бодохоос сархад бодох нь илүү болохоор өөдөлж дэгжихээс үгүйрч хоосрох нь амар ажээ.

	Нэгэнтээ Берлинд Шваб нутгийн нэгэн элдүүрчин сууж байсан бөгөөд голдуу л хаад ноёд, эрхэмсэг дээдсийн захиалгаар ажилладаг байсан тул ажил нь өөдрөг, амьдрал нь хангалуун байжээ.

	Нэгэн өвөл хаан зугаа цэнгэлийн том найр хийх болж, түүндээ эрхтэн дархтан бүхнийгээ л урьжээ. Уригдсан олны хэн нь ч өмссөн зүүснээрээ бусдын хойно хоцрохгүйг бодсоноос биз, юутай ч гэсэн яг энэ үед өнөөх элдүүрчинд чонын арьс боловсруулах захиалга олноор иржээ.

	Үүнийг мэдсэн Ойленшпийгел элдүүрчинд очиж ажил асуусанд ажил нь толгой даваад байсан элдүүрчин ч баярлаж «Ингэхэд чи чоно хийж дөнгөх үү» гэж асуусанд Ойленшпийгел ч «Энэ талаар бол миний бие Саксон нутагт тийм ч дор орж яваагүй бил ээ» гэж өчжээ. Үүнд нь элдүүрчин «Их сайн байна. Чи бүр хэрэгтэй цагаар ирлээ. Шагнал хөлсний талаар төвөггүй тохиролцох биз» гэсэнд Ойленшпийгел «Тэгэлгүй дээ эзэн минь, таныг миний хийснийг хараад тохирох шан хөлсийг минь өгнө гэдэгт би үл эргэлзэнэ. Миний бие өөр зарц нартай цуг ажиллахыг үл хүснэ. Учир нь бусдын дэргэд ажиллахад самуураад байдаг гэм бий» гэжээ. Тэгэхээр нь элдүүрчин эзэн түүнийг нэгэн жижигхэн тасалгаанд оруулж элдэж, өнгө оруулж янзлуулахаар зөндөө олон чонын арьс өгчээ. Ингээд л Ойленшпийгел ажилдаа орж, хамаг чонын арьсыг хайчилж, өөлж оёж битүүлээд дотор нь өвс чихэж дор нь модон хөл шааж арсайсан олон чоно хийчихжээ.

	Ингэж хамаг арьсыг үрэн таран хийгээд элдүүрчинд очиж, «Эзэн минь чоныг чинь хийгээд дуусчихлаа. Өөр хийх ажил байна уу? гэсэнд элдүүрчин: «Байлгүй яах вэ, юутай сайн юм бэ? Цөөднө үү л гэхээс биш олдохын зовлон гэж байхгүй шүү дээ» гэсээр өрөөнд нь орвол урд нь том жижиг олон чоно арсайж барсайчихсан зогсож байх нь тэр ээ.

	Үүнийг харсан эзэн «халуун ханиад тусмар минь, юу гэгч нь болж байгаа нь энэ бил ээ! Хүнийг ингэж хорлох гэж байх уу даа! Чамайг би эндээс гаргалгүй учруулсан бүх хохирлыг чинь төлүүлнэ дээ!» гэж бачимдан хашхирсанд Ойленшпийгел «Та надаар ажлаа хийлгэж авсан чинь бас дутаа юу? Би таны л хэлснээр хийсэн шүү дээ. Та надад чоно хийгээдэх гэж тушаагаа биз дээ. Чонын арьс элдэж, янзлаад өг гэсэн бол би хийгээд л өгөх байсан. Ингэж зүтгэж ажиллаад зэмлэл хүлээнэ гэж огтхон ч бодсонгүй!» гэж гомдолтой өгүүлжээ.

	Ойленшпийгел Берлинд ийнхүү хөлсний ажил хийнэ гэсэн нь ахиад л зэмлэлээр дуусжээ. Тэгээд тэндээс гараад Лейпцигийн зүг явжээ.

	 


Ойленшпийгел Лейпцигийн элдүүрчдэд туулайн арьс нөмөргөсөн муурыг шуудайд хийж туулай гэж худалдсан тухай

	Мацаг тайлах шөнийн урьд орой Лейпцигийн хэдэн элдүүрчин «Ангийн мах идэх юм сан» гэж ярилцан суусныг Ойленшпийгел дуулчхаад «Берлиний элдүүрчин надаар ажлаа хийлгэж аваад юу ч өгөөгүй бил ээ. Түүнд алдсан хөлсөө одоо эндээс гаргуулж авдаг хэрэг дээ» гэж боджээ.

	Тэгээд буусан буудалдаа буцаж очоод буудлын эзний тарган цатгалан муурыг хувцсан дороо нууж аваад бас тогоочоос нэгэн туулайн арьс гуйж авчээ. Тэгээд муурыг туулайн арьсан дотор оёж, өөрөө тариачны хувцас өмсөж аваад, нөгөө элдүүрчдийн байсан газар луу явжээ.

	Тэнд очоод хүрмийнхээ хормой доороос муураа жаахан цухуйлган сууж байгаад элдүүрчдийн нэгийг ойртон ирэхэд: «Тарган туулай авах юм биш биз дээ?» гэж асуужээ. Элдүүрчин ч дөрвөн мөнгөн зоосоор туулайг авах болж, туулайг боосон хуучин шуудайны нь үнэ болгож бутархай зургаан зоос өгөхөөр болжээ. Наймаа тохирч, элдүүрчин шуудайнд боолттой туулайгаа авч ороод бусад элдүүрчдэдээ үзүүлэхэд цөмөөрөө л баяр хөөр болон туулайг тэмтэрч, бүтэн жил олж идэж чадаагүй тарган том туулай байна гэж магтан шагшигджээ.

	Тэгээд өнөө сайхан туулайгаа мацаг тайлах шөнө идэх юм болж тойруулан хашаалсан цэцэрлэгт тавьж аваад тэр хүртэл жаал жуул зугаагаа гаргая гээд нохой авчирч туулайдаа тавьжээ. Нохойг үсрээд хүртэл туулай зугтаж зайлахын оронд модон дээр үсрэн гарч байшингийн зүг гунигтай ширтэн «Мияау» гэж дуугарчээ.

Автоматаар үүсгэсэн тайлбар]

	 

	Үүнийг дуулсан элдүүрчид «Ай сайн нөхөд минь, нааш ирцгээ, нааш ирцгээ! Бидэнд туулай гэж муур худалдсан зальтай этгээдийг нам цохицгоо!» гэж ам өрсөлдөн орилолджээ.

	Гэхдээ Ойленшпийгел тэднээр юу л боллоо гэж нам цохиулаа гэж дээ, хувцсаа сольж өмсчхөөд хөх инээдээ дарж ядан тэрүүхэнд нь зогсож байжээ.

	 


Ойленшпийгел Любек хотын дарс савлагчид ус эгч, дарс хонжсон тухай

	Ойленшпийгел Любек хотноо хууль дүрмийг нэн ч нарийн сахидаг гэдгийг дуулаад түүгээр ирэхдээ, элдэв бусын юманд орооцолдчихгүй шиг томоотой явъя гэж боджээ.

	Тэр хотын нэгэн том уушны газар өөрөөсөө ухаантай хүнгүй гэж бодчихсон их зантай дарс савлагч байжээ. Дарс савлагч бүүр: «намайг залилах тийм сачийтай эрийг үзэх юм сан» гэж улаан цайм хэлдэг байжээ. Тийм хүн дайсан олонтой ч байлгүй яах вэ.

Автоматаар үүсгэсэн тайлбар]

	 

	Ойленшпийгел их зантай тэр эрийн тухай дуулаад, биеэ барина гэхэд хэцүү болж чиний юу чаддагийг чинь нэг харъя байз гэж боджээ. Тэгээд нэг нь дүүрэн устай, нөгөө нь хоосон хоёр ижилхэн хувин олж устайг нь хормой дороо нууж, хоосон хувинг нь ил барьсаар өнөөх их зантай эр дээр хүрч иржээ.

	Дарс худалдаж авах юм болж, хоосон хувингаа дарсаар дүүргүүлж хормой дороо нуун, устай хувингаа гаргаж вандан дээр тавиад «Эрхэмтэн хувин дарс ямар үнэтэй бил ээ?» гэж асуусанд дарс савлагч «Арван мөнгө өө» гэж хариулжээ. Тэгэхээр нь Ойленшпийгел «Юун ч үнэтэй юм бэ? Шулуухан зургаагаар өгчихгүй юу?» гэсэнд дарс савлагч дорхноо дүрсхийн уурлаж «Манай дарсны үнийг арай чи мэдэж тогтоох гэсэн юм биш биз дээ? Эзэд дээдсээс нэгэнт тогтоож өгсөн үнийг нь их гэж байгаа юм бол заавал авах гэлтгүй» гэжээ.

	Ойленшпийгел «Нээрээ ч тийм дээ. Би ерөөсөө л уртаашаа зургаан мөнгөтэй. Та зургаагаар нэгэнт өгөхгүй гэж байгаа юм бол буцааж хийхээс биш дээ» гэж өгүүлсэнд дарс савлагч уур шарандаа вандан дээр байсан устай хувинг шүүрэн авч усыг дарсны торх руу хөнтөрч орхиод «Авна, авна гэж дарс хийлгэж аваад, авахдаа болоход арван мөнгөгүй байдаг яачихсан хар мал вэ?» гэж хараажээ.

	Ойленшпийгел хувингаа шүүрч аваад цаашаа эргэхдээ «Хэн маань мал болохыг чам шиг хар мал яаж ч мэдэх вэ дээ?» хэмээн өчжээ.


Ойленшпийгел Любек хотноо дүүжлүүлэхийн даваан дээр арга залийнхаа хүчээр л амь мултарсан тухай

	Дарс савлагч Ламбрехьт ноёнтон, Ойленшпийгел цаашаа эргэхдээ хэлсэн үгийн учрыг эргэцүүлэн бодоод, сэжиг төрж, нэгэн зарц дагуулж хойноос нь мөрджээ. Тэгээд Ойленшпийгелийг зам зуур барьж аваад нэгжиж үзвэл хормой доороо хийж явсан дарстай хувин нь илэрчээ. Ингээд хулгайч гэгдэн шоронд оржээ.

	Яллагчдын зарим нь шууд дүүжлэхийг шаарджээ. Нөгөө хэсэг нь энэ бол ерөөсөө дүүжилж нядлахаар хүнд хэрэг бус. Учир нь дарс савлагч хэнд ч хуурагдахгүй гэж хэлснээс л хамаг хэрэг үүссэн бөгөөд Ойленшпийгелийн хийсэн буруу нь гэвэл түүнд хууртаж болохыг нь үзүүлсэнд оршино гэж өмөөрчээ. Гэлээ ч гэсэн Ойленшпийгелд өс хонзон санагчид түүний өдүүлсэн хэргийг хулгай гэж зүтгэсээр нийтэд тулгаж чадсан тул дүүжлэх юм болжээ. Дүүжлэх өдөр морьтой нь морьтой, явган нь явган гудамжинд гарч, хотод үзэгдээгүй их хөл хөдөлгөөн үүсжээ. Зарим нь амьдралдаа төчнөөн адтай явдал үйлдэж явсан хүн яаж эцэслэхийг харах гэж шохоорхжээ. Зарим нь Ойленшпийгел ид шидийн хүчээр мултарч гарна гэж итгэснээс түүнийг үзэх гэж яарчээ. Олонх нь л амь мултраасай гэж хүсэж байжээ.

	Үүнийг ажсан хотын зөвлөлийнхөн зарим этгээд хэв журам алдуулж дүүжлэхийг саатуулах вий гэж айж их л болгоомжилжээ.

	Ойленшпийгелийг шоронгоос гаргаад дүүжлүүрийн талбай руу аваад явахад мань эр дуу шуугүй, тайван байсанд улс амь мултрах горьдлого тасарсных биз ээ, зайлуул гэж боджээ.

Автоматаар үүсгэсэн тайлбар]

	 

	Тэгээд дүүжлүүрийн дэргэд хүрээд ирмэгц хотын зөвлөлийнхнийг өөр лүүгээ дуудаж аваад үхлүүт номой дуугаар «Ганцхан юм гуйхыг зөвшөөрөөч!» гэж гуйжээ. Тэгээд гуйлтаа тодруулж «Энэ бол миний амь настай ч холбоогүй мөнгө хөрөнгөтэй ч холбоогүй, бурхан буянтай ч холбоогүй, Любек хотын зөвлөлийн гишүүн хүндэт ноёд ерөөсөө ганц сохор зоосны гарз гаргахгүйгээр, тэгэх тэгэхдээ ямар ч зовлонгүйгээр хийж болох өчүүхэн зүйл бил ээ» гэжээ.

	Алуулж хороолгох этгээдийн зүгээс нэгэнт ийм гуйлт гарсан болохоор хотын зөвлөлийн эрхэм хүндэт гишүүд тэрүүхэндээ цугларан зөвлөлдөөд нээрэн л амь настай нь, мөнгө хөрөнгөтэй, бурхан буянтай холбоогүй юм бол гуйлтыг нь ёсоор болгоё гэж тохиролцжээ. Ингээд хотын зөвлөлийн гишүүд Ойленшпийгелд «Дээрх зүйлстэй хамаагүй юм бол гуйлтыг чинь биелүүлье. Юу гэж гуйхаа өч!» гэсэнд Ойленшпийгел «Миний энэ гуйх юм бол дээрх зүйлстэй ямар ч хамаагүй гэдгийг дахин андгайлъя. Харин та нар амандаа хүрч, миний энэ өчүүхэн гуйлтыг хүндэтгэн биелүүлнэ гэж амласнаа улам бататган надад гараа өгнө үү» гэсэнд цөмөөрөө л амласнаа биелүүлэхэд бэлхэн гэдгээ илэрхийлэн гараа өгчээ.

	Ингэхэд Ойленшпийгел «Любек хотын эрхэм хүндэт ноёд оо! Та бүхэн миний өчүүхэн гуйлтыг биелүүлнэ гэж надад болон цугларсан олны өмнө андгайлсан тул юу гуйх гэж байгаагаа хэлье. Намайг дүүжлүүлснээс хойш хотын зөвлөлийнхөн гурван өглөө дараалан ирж, эхлээд хотын дарга, дараа нь зөвлөлийн гишүүд, миний хар хошногыг үнсэж байхыг хүсье» гэсэнд зөвлөлийн эрхмүүд нулимж, тургиж «Алуулах хүн хэзээ ийм гуйлт гаргаж байсан юм бэ?» гэж шуугилджээ. Үүнд Ойленшпийгел «Любек хотын зрхэм ноёд та бүхнийг би ам хэлээрээ андгайлж, баталгаа болгож баруун гараа өгсөн зүйлээ биелүүлэхгүй байх тийм өөдгүй амьтад гэж арай л бодохгүй байна» гэж сануулжээ.

	Балмагдаж цочирдсон зөвлөлийнхөн дахин цугларч зөвлөлдсөний эцэст өршөөл үзүүлсэн нь ч тэр юм уу, өөр шалтгаан ч гараад ирснээс тэр юм уу Ойленшпийгелийг суллах болсон тухай зарлан мэдэгджээ.

	Ойленшпийгел тэндээсээ Хельшгедт хот руу явсан бөгөөд Любек рүү насандаа дахин эргэж ирээгүй бил ээ.


Ойленшпийгел Эрфурт хотын махны наймаачдын нэгийг чадсан тухай

	Ойленшпийгел Эрфурт хэмээх алдарт хотод ирээд түмтэй түжигнэж бумтай бужигнаж явахдаа багагүй л хэрэг өдүүлээд орхижээ. Тэр бээр нэг удаа махны наймаачдын дэргэдүүр өнгөрч явтал тэдний нэг нь «Ай хө, энэ сайхан махнаас авч харих юм биш үү?» гэсэнд Ойленшпийгел «Тэгье л дээ, харин ямар мах авах вэ?» гэжээ. Үүнд наймаачин «Энэ нэг зүсмийг л авчихгүй юу?» гээд нэгэн томоо гэгчийн зүсэм махыг заасанд Ойленшпийгел «За тэгье» гээд шүүрч аваад ажиг ч үгүй цаашаа алхжээ.

Автоматаар үүсгэсэн тайлбар]

	 

	Балмагдсан наймаачин хойноос нь гүйж ирээд «яалаа гэж дээ хө! Чи чинь надад мөнгө өгөөгүй биз дээ?» гэсэнд Ойленшпийгел «Та надад мөнгө өгч ав гэж юу ч хэлээгүй, зүгээр л мах авахгүй юу гээд, ямрыг нь авах вэ гэж намайг асуухад үүнийг гээд бүр зааж өгсөн шүү дээ? Худлаа гэвэл та хажуугийнхаа энэ улсаас асуугаач!» гэж мэтгэж гарчээ.

	Махны тэрхүү наймаачин бол хүн л явж байвал эндээс мах авахгүй юу? гэж дуудаж даллаад бусад лангуунууд руу явуулдаггүй шуналтай, зальтай эр байсан тул бусад наймаачид түүнд өширхөж явдаг байжээ.

	Одоо тэд нар нь хүрч ирээд «Нээрээ л тэгж байх чинь бил ээ!» гэж тал талаас нь хашхиралджээ. Ингээд махны наймаачдын хооронд хэрүүл гарчээ. Тэднийг тэгж байх хооронд нь Ойленшпийгел авдаг юмаа авсан чигээрээ, явдаг замаараа яваад өгчээ.

	Харин махны наймаачид юу болж салсныг мэдэхэд хэцүү ажээ.

	 


Ойленшпийгел Айслебен хотод амьд чоно барихаар ам гарсан буудлын эзнийг үхсэн чоноор айлгасан тухай

	Айслебен хотноо өөрийгөө тун ч зоригтойд тооцсон, тэгээд бас багагүй шогч нэгэн эр байжээ. Нэгэн айхавтар их цастай хүйтэн өвөл Ойленшпийгел түүний буудалд нь очиж буужээ. Бүр орой болсон цагаар саксон нутгаас Нюрнберг хот орохоор яваа гурван худалдаачин мөн буудалд хүрэлцэн иржээ. Буудлын эзэн тэднийг «Та нар чинь юунд ингэтлээ шөнөддөг байна аа?» хэмээн угтсанд тэд: «Эрхэм минь та бүү уурла даа. Замд бидэнтэй нэг чоно тааралдчихаад бид чинь бүр арай гэж амь гарч ирлээ. Тэгж мунгинасаар яваад оройтлоо» гэж өчицгөөжээ. Буудлын эзэн үүнийг сонсонгуутаа л хөөрхий гурван худалдаачныг бахаа ханатал шоолж «Гурван ханхар эрс байж ганц чононоос айж байдаг ямар өөдгүй хэрэг вэ? Би л бол хоёр чонотой тааралдсан ч өчүүхэн ч айхгүйгээр зад хөөгөөд явуулна» гэжээ. Энэ үгээ бүхэл оройжингоо дахин дахин давтаж, унтахаар хэвтчихсэн байхдаа ч хүртэл шоолон инээсээр л байжээ. Ойленшпийгел энэ бүхнийг сонсож суужээ. Гурван худалдаачин Ойленшпийгелтэй нэг өрөөнд унтах болжээ. Худалдаачид орондоо орж хэвтчихээд тэрхүү шогч эрээс яаж хариугаа авах бил ээ, даруйхан учрыг нь олохгүй бол бидний хэн нэг нь ийшээ ирэх болгондоо л хүний элэг доог болж байх хэрэг болох нь ээ хэмээн ярилцацгаажээ.

	Үүнийг сонсоод Ойленшпийгел «Нөхөд минь буудлын эзэн ч хөгийн онгироо эр бололтой. Хэрэв та нар хүсвэл би тэр золигийн амьтныг чононы тухай дахиад үг дуугарч зүрхлэхгүй болтол нь чадчихъя» гэсэнд худалдаачид даруй зөвшөөрч үүний нь хариуд Ойленшпийгелийг хоол, мөнгөөр хангахаар болжээ. Ойленшпийгел тэдэнд «Та нар ажил албаа амжуулаад буцах замдаа үүгээр дайраарай. Би ч энэ хооронд бэлтгэлээ хийж авъя. Тэгээд буудлын эзний учрыг олж болно биз» гэсэнд тэд дахиад уулзах өдрөө тохиролцож авчээ. Маргааш өглөө нь худалдаачид Ойленшпийгелийн идсэн хоол унтсан орны хөлсийг төлөөд цааш замаа хөөж одоход буудлын эзэн хойноос нь! «Эрхмүүд минь дахиад чонотой тааралдаж балрав даа!» гэж хашхирчээ. Үүнд нь худалдаачид «Сануулсанд тань гялайлаа, эрхэм ээ! Биднийг чоно идчихвэл бид эргэж ирэхгүй. Таныг чоно идчихвэл биднийг ирэхэд та байхгүй байх биз» гэж хэлээд мориндоо ташуур өгөн одоцгоожээ.

	Ойленшпийгел хөдөө гарч чонын мөр хөөж гарчээ. Эзэн хичээвэл заяа хичээдэг гэгчээр нэг юм авлаж, түүнийгээ хөлдөөж, шуудайнд хийж аваад болзоот өдөр болоход Айслебенд эгж ирвэл, худалдаачид ч хүрээд ирчихсэн хүлээж байжээ. Ойленшпийгел чоно авчирснаа хэнд ч мэдэгдсэнгүй.

	Буудлын эзэн ч хөөрхий гурван худалдаачныг нөгөө л шоолдгоороо шоолоод суужээ. Худалдаачид ч «Энэ удаа ч гэсэн бид бас чонотой тааралдаж хөглөж ирлээ. Хэрэв та хоёр чонотой тааралдчихвал хоёулыг нь нэг зэрэг цохиж алах уу? Эсвэл эхлээд нэгийг нь, дараа нь нөгөөг нь цохиж алах уу?» гэж асууж суужээ. Буудлын эзэн хоёр чоныг нэг цохилтоор хэмх, няц нүдэх юм болж их ам гараад байжээ. Тэгээд үдэш болж цөмөөрөө орондоо орж хэвтэцгээжээ. Бүр харанхуй болсон хойно Ойленшпийгел гурван худалдаачин дээр орж ирээд «Сайн нөхөд минь, гэрэл асааж, чимээгүй соргог байцгаа! Та нарын хүсэн хүлээсэн мөч чинь ойртон ирээд байна» гэчхээд гарч одсоноо хөлдүү чоныг аваачиж буудлын эзний унтаж байсан өрөөнд зуухны хажууд босгож зогсоогоод, ангайж хөлдсөн аманд нь хүүхдийн хос гутал хийчхээд, гурван худалдаачин дээрээ дахин орж ирээд «Буудлын эрхэм эзэнтээн!» гэж хашхирчээ. Дөнгөж зүүрмэглэж эхэлж байсан буудлын эзэн «Юу болчихоо вэ? Чоно орж ирээд идэх гээд орь дуу тавиа юу?» гэж ёжилжээ. Ингэхэд нь дөрвүүл дуу нийлүүлж «Зарц нарын нэгээр уух юм өгүүлээч цангаад унтаж чадахгүй байна» гэж улам ч чангаар хашхиралджээ. Буудлын эзэн уурсаж «Ай даа, энэ саксончууд гэдэг чинь уухаа болоход өдөр шөнө ялгадаггүй амьтад шүү!» гэж хараал тавиад зарц хүүхнийг босгож «Тэдэнд уух юм хүргэж өг!» гэжээ.

	Зарц хүүхэн зуухан дахь цогоос гэрэл асаагаад эргэх гэтэл нүүр шүргэм эгц урд нь чоно зогсож байсанд ухаан алдталаа айсандаа болоод дэнгээ шидчихээд гарч гүйжээ. Тэр бүсгүй чонын аман дахь хос гутлыг харахдаа эзний хүүхдүүдийг залгичхаад байгаа нь тэр байх гэж боджээ.

	Мань дөрөв дахиад л дуугаа нийлүүлж «Уух юм авчрах яасан бэ? Цангаад унтаж чадахгүй нь ээ!» гэж хашхиралджээ. Буудлын эзэн зарц хүүхнийг унтчихсан юм байх гэж бодоод зарц хөвгүүнийг сэрээн «Тэдэнд уух юм хүргээд өг!» гэжээ. Зарц хөвгүүн босож зуухнаас дэнгээ асаагаад эргэх гэтлээ мөн л нүүр шүргэм эгц урд нь зогсож байсан чоныг харчхаад зарц хүүхэн болон хамаг хүүхдийг залгичхаад байгаа нь энэ юм байх гэж санахдаа ухаан алдталаа айж дэнгээ шидчихээд зоорь луу харайгаад орчихжээ.

	Юу болж байгааг сонсож төсөөлсөн Ойленшпийгел гурван худалдаачиндаа «Хамаг юм санаснаар бүтэж байна даа!» гэжээ. Тэгээд тэд дахиад л уух юм нэхэж, уух юмгүйгээр унтаж болшгүй ээ гэж дуу нийлүүлэн хашхиралджээ. Буудлын эзэн зарц хөвгүүнийг бас унтчихсан юм байх гэж уцаарлан бодоод «Чөтгөрөөс гаралтай хар архичин саксончууд!» гэж хараал тавьсаар босож гэрэл гаргаадахтал амнаас нь хүүхдийн хос гутал цухуйсан чоно зуухны хажууд зогсож байсанд «Ээ бүү үзэгд! Авраарай нөхөд минь!» гэж байшин доргитол дуу алдаад худалдаачдын унтаж байсан өрөөнд сүнс нь зайлах дөхчихсөн давхин орж: «Нөхөд минь зуухны тэнд нэгэн аймшигт амьтан зогсож байна. Хамаг хүүхэд зарц нарыг минь идчихжээ!» гэсэнд тэд дөрвүүл буудлын эзнийг дагуулан гал тогооны өрөө рүү явтал зарц хүүхэн гаднаас, зарц хөвгүүн зоориноос, буудлын эзэгтэй хүүхдүүдээ тэвэрчихсэн хүүхдийн өрөөнөөс эсэн мэнд гарч ирцгээжээ. Ойленшпийгел шууд очоод чоныг өшиглөчихсөнд цаадах нь амь голгүй лүгхийн унаад өгчээ.

	Тэгээд Ойленшпийгел «Энэ муу үхчихсэн чононоос айж ингэтлээ орь дуу тавьж байдаг яачихсан арчаагүй хүн байна даа, та? Үхсэн чононоос болж хамаг зарц нар нь гэр орноосоо зугтаж, гэрийн эзэн нь сүнсээ зайлтал орилон зочдоо босгож байдаг чинь зүйд нийцэх үү? Таны нөгөө хээр тааралдах амьд 2 чоныг хэмх бяц цохидог эр бяр чинь яачихдаг байна аа? Ингэхлээр та чинь үгээрээ үер урсгаж, хэлээрээ хэрэм эвдэгсдийн нэг шив дээ!» хэмээн өгүүлсэнд буудлын эзэн үхсэн чоныг хэн юунд энд авчирч тавьсан учрыг ойлгож сүрхий том ам гарснаа санахдаа ичиж, яахаа ч үл ойлгон дэмий л орондоо орж хэвтмээр болжээ. Худалдаачид баярлалдан хөгжилдөж тооцоогоо хийгээд тэндээс явахдаа Ойленшпийгелээр сохор зоос гаргуулаагүйгээр үл барам элбэг гэгчийн бэлэг гардуулахаа эс мартжээ.

	Харин нөгөө шогч эр тэр цагаас хойш өөрийгөө товойлгосон ойворгон үгээр бусдыг зовоохоо больсон юм гэдэг.

	 


Ойленшпийгел Брауншвайгийн ноёны малчин байсан нь

	Нэгэнтээ Ойленшпийгел Брауншвайг нутагт хүрч ирэхдээ яасхийгээд жаал олз олчихъё доо гэж боджээ. Учир нь тэнд түүнтэй тааралдсан ноёны албаны хүмүүс цөмөөрөө баян чинээлэг улс байжээ.

	Бодож бодож ноёнд бараалхаад «Би таны сүргийг хэдэн жил шан хөлсгүй хариулаад өгье» гэсэнд ноён дуртай зөвшөөрч сүргээ 10 жил хариулгуулах юм болжээ. Тэгээд Ойленшпийгел тэр хавьд орших нэгэн хотынхонд захидал бичиж түүндээ өөрийнхөө ажил албыг танилцуулаад «Танай хотын орчин тойронд сайхан бэлчээр байдаг гэж дуулдах юм. Ойрын үед би сүргээ тэнд аваачиж хариулна шүү» гэжээ. Ноёны их сүрэг хүрч ирвэл бэлчээрийн байдаг өвсийг хувхайртал идэж орхиод өөрсдийн хэд маань харангалж үхэх нь тэр гэж айсан хотынхон Ойленшпийгелд «Манай жаал бэлчээр лүү сүргээ битгий ирүүлээч» гэж гуйсан захидал харин алтан зоосны хамт даруй илгээжээ.

	Ойленшпийгел тэр юмыг аваад «Юм ч болох нь дээ» гэж боджээ. Тэгээд хавийн бүх л хотод дээрхийн адил сүрдүүлсэн захидал илгээхэд хот болгоноос л юм хум иржээ.

	Ингээд Ойленшпийгел үнэгэн дээл өмсөх болтлоо асар хурдан хөрөнгөжжээ.

	Ноён түүний амьдрал ахуйг асуусанд «Өршөөлт эзэн минь ажлыг доогуур гэж бүү гол, ашгаа өгөхдөө л өгнө гэдэг үг ч үнэн юм аа. Бас ажлыг доогуур гэж бүү бод, аль нь ч дүүжлүүрт хүргэж мэднэ шүү! гэдэг өөр нэг үг бас баймаар юм» гэж хариулжээ.

	 


Ойленшпийгел Парис хотын эрхэмсэг эрдэмтэдтэй ном хаялцсан тухай

	Нэгэнт Ойленшпийгел Парисыг чиглэн гарчээ. Яг тэр үеэр нь тэнд докторын цол хамгаалах гэсэн зөндөө олон хүн ном хаялцаж байжээ. Тэд дээд сургуульд хичээл заах эрх олгох шалгалтад орох болоход Ойленшпийгел хамт яваад л орчихжээ. Ороод шалгалтыг удирдан авч байсан докторын өмнө очоод мэлрээд зогсчихжээ. Доктор «За хө, юугаа л хараад зогсчхов доо? Юм асуух гэсэн юм биш биз?» гэсэнд Ойленшпийгел баахан бодсоноо «Ноёнтон, нээрээ л би нэг хэдэн юм асуух гэсэн юм сан. Мэддэг чаддаг юмаа хийх нь дээр үү? Мэдэхгүй, чадахгүй юмаа сурах нь дээр үү? Эрдэмтэд номыг бүтээдэг юм уу? Аль эсвэл ном эрдэмтдийг бүтээдэг юм уу?» гэжээ. Үүнийг дуулаад шалгалт авч байсан ихэс багагүй гайхаж, бас тэдний дунд янз янзын л санал гараад иржээ. Гэвч олонх нь мэдэхгүй чадахгүй юмаа сурах гэснээс мэддэг чаддаг юмаа хийх нь дээр гэжээ.

	Үүнийг сонссон Ойленшпийгел «тийм бол та нар адгийн хар тэнэгүүд байна даа. Яагаад гэвэл та нар чинь мэдэхгүй чадахгүйгээ сурахыг л хичээхээс бус мэддэг чаддагаа хэзээ л хийж байлаа? За тэгээд л хаялцдаг номоо хаялцаад сайн сууцгааж байгаарай!» гээд гараад явчихжээ.

	 


Ойленшпийгел махны наймаачныг дахин чадсан тухай

	Ойленшпийгел түрүүчийн хэрэг явдлаас хойш найм хоног өнгөрөөд байтал дахиад л махны зах зээлээр явжээ. Ойленшпийгелийг эртүүдийн махны наймаачин удтал харж зогссоноо «Ай хө, наашаа хүрч ирээд дахиад нэг зүсэм мах аваад явахгүй юу?» гэж ёжилжээ. Ойленшпийгел ч «тэгье» гээд махыг шүүрээд авах гэтэл махны эзэн урьтаад авчихжээ. Тэгэхээр нь Ойленшпийгел «Бүү ай! Өнөөдөр би үнийг нь өгч авъя» гэсэнд наймаачин тайвширч махаа лангуун дээрээ буцааж тавьжээ. Ойленшпийгел «Би чамд хэрэг болохоор нэг үг хэлбэл чи наад хэсэг махаа надад өгөх үү?» гэсэнд махны эзэн «Болох л юм даа. Гэхдээ чи надад ямар ч хэрэггүй шал дэмий юм хэлэх байлгүй дээ» гэжээ. Үүнд Ойленшпийгел «Миний хэлсэн үг чиний гижгийг хөдөлгөж, алгыг чинь загатнуулахаас нааш би наадах маханд чинь хуруугаа ч хүргэхгүй. За яах вэ хэлээд үзье. Түрүүвч минь нээгд ээ, амьтны өр ширийг өг өө! гэвэл ямар байна?» гэсэнд эртүүд авсан махныхаа үнийг өгөх нь гэж бодсон махны наймаачин тэсгэлгүй сугаа хавчин алгаа үрж «Ай сайхан үг байна!» гэжээ. Ингэж хэлэхэд нь Ойленшпийгел тойрон зогсож байсан хүмүүст хандан «За нөхөд минь, мах минийх бол оо биз дээ?» гээд махыг шүүрч аваад яваад өгчээ. Тэгээд явуут дундаа махны наймаачинд хандаж: «Чи надтай заавал ярих гэснээс болж би дахиад нэг зүсэм махан дээр буучихлаа шүү дээ» гэж ёжтойгоор өгүүлжээ.

	Махны наймаачин ахин чадуулснаа мэдээд ус балгачихсан юм шиг мэлийтэл харж зогсохоос өөр яаж ч чадсангүй бас алддаг махаа алдаад л зогссон бол ч яая гэхэв дээ, даарь дээр нь давс нэм гэгчээр хажуугийн улсууд шоолж хөхрөлдөх нь бүүр чиг хэцүү байжээ.

	 


Ойленшпийгел Дрезден хотноо мужаанд хөлсөөр ажиллаж эзнээсээ талархлын оронд зэмлэл хүлээсэн тухай

	Яв явсаар Ойленшпийгел Эльба мөрний хөвөөн дээр байдаг Дрезден гэдэг алдарт хотод хүрч иржээ. Тэнд ирээд өөрийгөө туслах мужааны мэргэжилтэй хэмээн зарлаж явтал нэг мужаан ажилд авчээ. Яг тэр үед нэгэн хурим болж ахлах мужаанд урилга иржээ. Тэгээд мужаан авгайтайгаа хамт хуримд явахдаа Ойленшпийгелд «За хө, би бүр шөнө л эргэж ирэх байх. Чи шалавхан бөгөөд нямбайхан хөдөлж ширээ хийхээр бэлтгээд тавьчихсан дөрвөн банзыг цавуудаж нийлүүлээд нэг юм хийчхээрэй» гэж захихад Ойленшпийгел «Тэгье, тэгье. Харин тэр банзаа та заагаад өгөөч» гэжээ. Ахлах мужаан харуулдаж, өнгөлчихсөн дөрвөн сайхан өргөн банз гаргаж өгөөд хуримд явжээ.

	Хүний хүсэл дагуулж юм бүтээхийн оронд хүний үг дагуулж юм сүйтгэхэд мэргэжсэн Ойленшпийгел их л хүч ухаан зарж байж ажилдаа оржээ. Тэгээд дөрвөн банзыг давхарлаж тавиад, гурав дөрвөн газраар цоо өрөмдөж, өрмийн нүх рүү том том модон хадаас шаагаад тогоо дүүрэн цавуу буцалгаж, түүн дотор өнөөх давхарлаж хадсан банзаа хийжээ. Хэсэг болсны дараа банзаа тогоотой цавуунаас гаргаад цавуу нь хатаг гэж цонхон дээр тавьснаар ажлаа дуусаж, хэвтээд өгчээ.

	Мужаантан оройхон ирээд Ойленшпийгелээс өдөржин юу хийснийг нь асуухад «Эзэн минь, нөгөө дөрвөн банзыг таны хэлснээр цавуудаж нийлүүлээд, ажлаа эртхэн дуусгачхаад одоо амарч байна» гэж өчжээ. Мах болтлоо согтсон мужаантан, зарцынхаа хийснийг шалгах тэнхэл байсангүй, эхнэртээ ингэж хэлжээ. «Хөөе эхнээр, энэ... энэ байна аа, тун сайн зарц юм уу? Үүнийг сайн байхад би түүнд муу байхдаа ч яах вэ, тийм ээ? Энэ сайн зарцыг аль болохоор өөртөө татаж алдахгүй байх юм шүү...» Хөөрхий эр тэгж бурж бурж нэг мэдэхэд нам унтаад өгчээ. Харин өглөө нь ахлах мужаан Ойленшпийгелийг өчигдрийн хийсэн ширээгээ аваад ир гэжээ.

	Тэгэхээр нь Ойленшпийгел өрөмдөж хадаад, цавуунд чаначихсан өнөөх банзаа цонхон дээрээс аваад өгсөнд тэрээр мэл гайхаж цэл хөхөрч, «Зарц, ингэхэд чи ер нь мужааны багаж зэвсэг барьж байсан уу?» гэж асуужээ. Тэгэхлээр нь Ойленшпийгел «Та надаас юунд ингэж асууж байна? Би ажлаа тааруухан хийсэн байна уу?» гэж эргүүлж асуусанд ахлах мужаан «Хайран банзыг минь яйран болгосон болохоор чинь ингэж асууж байгаа юм хө!» гэж хашхирчээ. Үүнд Ойленшпийгел «Би таны л тушаалын дагуу ажилласан бил ээ. Хэрвээ буруу хийсэн бол, та л өөрөө надад буруу хэлж өгсөн байж таарна» гэж гомдонгуй царайлан өгүүлсэнд эзэн ууртаа шатах дөхөж «Чи залийн хар хөрөнгө! Эндээс хурдан зайл! Чам шиг хоолны тулам надад хэрэггүй» гэж хашхирчээ.

	Ингэж Ойленшпийгел эзнийхээ хэлснээс зөрөлгүй ажилласан боловч талархлын оронд зэмлэл хүлээж тэндээсээ зайлахад хүрчээ.

	 


Ойленшпийгел Висмар хотноо морины наймаачныг чадсан тухай

	Далайн эрэгт байдаг Висмар хотод морины наймаачин нэг эр байн байн ирж морь худалдаж авдаг байжээ. Тэр хүн морийг сүүлнээс нь барьж угзарч үзэхгүйгээр морь худалдаж авдаггүй этгээд сонин зантай юм байжээ. Яагаад ингэдгийн учрыг нь асуухад: «Хэр удаан амьд явахыг нь мэдэх гэсэн юм. Ямар ч морины сүүлний үс нь үхэхийн өмнө суларч ирдэг юм» гэж хариулдаг байжээ. Тэр хотод түүнд итгэдэггүй хүн үгүй байжээ.

	Ойленшпийгел Висмарт хүрч ирээд морины наймаачин тэр эрийн сонин зангийн тухай дуулаад өөртөө зугаа, бусдад сануулга болог гэж жаал жуул юм хийхээр шийджээ. Ойленшпийгелийг илбэ шидийн ухаанд мэргэжсэн хүн гэж ярилцдаг. Тэр ч ортой л байсан байх, юу ч л гэсэн нэг морь олж аваад түүнийгээ жирийн хүний ой ухаанд оромгүйгээр янзалж аваад морь наймаалж байсан газар хүрч очжээ. Тэнд очоод мориндоо хэмжээгүй өндөр үнэ дуудаж явсны учир нь үнэнээсээ худалдчихъя гэж бодоогүйнх байжээ. Тэгж явтал морины сүүлнээс чангаадаг нөгөө сонин зантай эр тааралдахад Ойленшпийгел учиргүй хямд үнэ хэлжээ. Морь нь сайхан, үнэ нь хямд байсанд мань наймаачин авъя гэж бодоод морины сүүлнээс нь бариад угзарсанд сүүл нь гарт нь сул унаад иржээ. Наймаачин мэл гайхаж цэл хөхөрч хоцроход Ойленшпийгел «Ай ах дүү нар минь энэ зэрлэг чөтгөрийг хараач! Морины минь сүүлийг тас татчихлаа!» гэж орь дуу тавьсанд хүн амьтан агшин зуурын дотор цугларч сүүлгүй морь, морины сүүл барьсан наймаачин, хараал зүхэл тавьсан Ойленшпийгел гурвыг тойрон шавж учиргүй их шуугиан дэгджээ. 

	Айж балмагдсан наймаачин арван алтан зоос өгч байж салсанд Ойленшпийгел ч морио унаж аваад тэндээс яваад өгчээ. Харьж ирэхэд нь морь нь бусад морьдын адил сүүлтэйгээ л байсан юм гэнэ лээ. Харин нөгөө морины наймаачин морины сүүлнээс чангаахаа нэгэнт больсон юм гэдэг.


Ойленшпийгел Бремен хотноо тариачин авгай нараас сүү худалдаж авсан тухай

	Ойленшпийгел Бремен хотноо бас л зөндөө хэрэг өдүүлсэн гэдэг. Зах зээлийн талбайгаар явж байгаад тариачин авгайчуул сүү хэрхэн худалдаж байгааг харж бүхэл өдөржингөө зогсжээ. Дараа өдөр зах зээл дахин цугларахад нэгэн томоо гэгчийн торх олж аваад тариачин авгай нарын зам дээр тавьчхаад тийшээ ирсэн л бүх сүүг хийлгээд байжээ. Тэгэхдээ намайг торхоо дүүргэж автал та мөнгөө хүлээнэ биз дээ?» гэхэд авгай нар сүүгээ хурдхан борлуулах нь ашгүй гэж баярлаад хувинтай сүүгээ аварга том торх руу хийгээд байжээ. Энэ үед Ойленшпийгел гартаа цаас харандаа барьчихсан юм тэмдэглэж байсан тул сүүгээ өгсөн хүн бүр л дор дороо миний хэчнээн сүү өгснийг бичиж авч байна гэж бодоод дугаараа алдахгүйг хичээн суугаад байжээ. Сүү ч зөндөө их болж торх тойрон сууж мөнгөө хүлээсэн авгай нарын тоо ч хэдэн аравд хүрчээ. Ойленшпийгел гэнэт ухаан орсон юм шиг «Ээ, харла гэж! Би чинь ийм их сүү худалдаж авах мөнгөгүй байсан юм байна шүү. Арван дөрөв хоногийн дараа мөнгөтэй болно биз. Тэр хүртэл хүлээж чадахгүй хүн байвал сүүгээ буцаагаад хийж ав даа» гээд яваад өгсөнд тариачин авгай нар учиргүй шуугилдан бужигналдаж, хүн бүр л түрүүлж болбол илүү сүү хутгаж авах гэж хувингаа барин торх руу дайрчээ. Ингэхдээ нэг нь нөгөөгийнхөө замд тээглэж, өрсөөд илүү сүү авчих вий хэмээн бие биеийнхээ ханцуй, хормойноос зууралдаж тэг тэгсээр хувин саваараа толгой түрүүгүй нүдэлцэж, аймаар их зодоон цохион үүсжээ. Тэр өдөр зах зээл дээр цугларсан тэр олон амьтан арилжаа наймаа хийж гавиагүй бөгөөд харин тэр болгон тохиолддоггүй тариачин авгай нарын зодоон нүдээнээр нүд хужирлаж өнгөрчээ. 

	Сүүний хувьд гэхэд торхонд ч тэр, эмс авгай нарын саванд ч тэр шавхруу ч үлдсэнгүй. Зодоо цохионд оролцогчид бултаараа усан хулгана болтлоо норж зах зээлийн талбай ч нэг л их мэлийсэн цагаан нуур болж хоцорчээ. Зодоон шувтарсны дараа түүгээр явсан хүн тэр өдөр тэнгэрээс сүүн бороо орж дээ гэж бодохоор байжээ.

	 


Ойленшпийгел Бремен хотноо хэрхэн зочид дайлсан тухай

	Тариачин эмсийг зодолдуулснаас хойш Бремен хотынхон Ойленшпийгелийг ихэд тоомсорлон үзэх болжээ. Тэр цагт тус хотноо янз бүрийн зиндааны хүмүүсээс бүрэлдсэн зугаа цэнгэлийн нийгэмлэг гэгч байсан бөгөөд тус нийгэмлэгийн гишүүн бүр ээлж дараагаар бусдыгаа шарсан мах, бяслаг, талх тэргүүтнээр дайлдаг. Харин үүнд онцын шалтгаангүйгээр ирээгүй хүн байвал идэж уусан бүх юмны үнийг Бремен хотын зах зээлийн үнээр тэр хүнээс гаргуулдаг заншилтай байжээ. Тэрхүү нийгэмлэгийнхэн Ойленшпийгелийг гишүүнээр элсүүлж авчээ. Тэгтэл мань хүнд нийгэмлэгийн бусад гишүүдийг дайлах ээлж тулгарчээ. Ойленшпийгел жаал мах худалдаж аваад түүнийгээ шарах юм болж, нөхдөө сууж байсан буудалдаа урьжээ.

	Ойленшпийгелийн араншныг бага ч гэсэн гадарлахтай болсон хүмүүс урьдаар зах зээлийн талбайд цугларч «Ай даа, цаадах чинь биднийг тэр хүртэл дэмий явуулчихыгаа юман чинээ санахгүй байх шүү» гэж болгоомжлон ярилцаад цугаараа тийшээ явсан нь олуулаа эдэлсэн зовлон арай хөнгөн байдаг гэж бодсоных буй заа.

	Ойленшпийгел анаж байгаад нөхдөө ирж явахыг хармагц хэсэг цөцгийн тос авч бөгсөндөө түрхэж гал дээр шарж байсан махныхаа дээрээс нь суухад тос хайлж махан дээр дусалж гарчээ. Орж ирсэн зочид үүнийг хармагцаа зогтусан нэгэн зэрэг «Ээ, бүү үзэгд. Ийм юмаар чөтгөрөө л дайлах биз! Би л амсахгүй, би л амсахгүй» хэмээн уулга алдацгаажээ. Тэгэхээр нь Ойленшпийгел «Өгсөн хоолыг идэхгүй бол үнийг нь төлөх зарчим байдаг бил ээ» гэсэнд хүн бүр л тэрхүү ер бусын замаар хийсэн зоогоос хол явахыг бодон зохих мөнгийг дуртай нь аргагүй гаргаж өгчээ.

	 


Ойленшпийгел арван хоёр сохорт, арван хоёр алтан зоос өгч өвлийн турш хооллуулсан хийгээд уг хэрэг хэрхэн шувтарсан тухай

	Ойленшпийгел нутаг орноор хөндлөн гулд тэнүүчилсээр явахдаа нэг удаа Ханнофераар дайрч зөндөө хэрэг мандуулсан гэдэг. Ойленшпийгел хотын хаалгаар гарчхаад юу хийхээ мэдэлгүй шогшуулж явтал түүнтэй арван хоёр сохор хүн дайралджээ. Хажууд нь тулж ирээд: «За хаачих нь вэ, сохрууд минь?» гэж морин дээрээс асуусанд сохрууд зогсож түүний морьтой хүн болохыг андуугүй мэдэж сүрхий анхааран чагнажээ. Тэр цагт морь унах хувь язгууртан дээдэст л оногддог байсан тул хөөрхий сохрууд замд тааралдсан тэр морьтныг баян чинээлэг хүн гэж бодоод малгайгаа авч бөхийн «Эрхэмтэн минь, бид хотод очоод явж байна аа. Нэгэн баян хүн таалал төгсөж бид буян хишгийн хоолноос нь идэлцээд одоо буцах гэсэн чинь осгочих гээд зам харгуйгаа олохгүй мунгинаж явна даа» гэж нэг нэгнээсээ өрсөн хариулжээ. Ойленшпийгел үүнийг сонсоод «Энэ хар хүйтэнд та нар хотоос гарч явах юм бол осгож үхэхээс зайлахгүй. Тийм учраас энэ арван хоёр алтан зоосыг авч буцаж хотод очоод нэг орох орон олж цаг тавигдахыг хүлээцгээ дээ» гээд очих ёстой буудлын газрын нэрийг хэлж өгсөнд сохрууд ч тонголзож, баярлаж гялайснаа илэрхийлжээ. Ингэхдээ тэд аль нэгийгээ л арван хоёр алтан зоос авлаа гэж боджээ.

	За тэгээд хөөрхий арван хоёр сохор хотод буцаж ороод Ойленшпийгелийн хэлж өгсөн буудлын газрыг сурагласаар явж олж очжээ. Буудлын эзэн тэднээс мөнгөтэй эсэхийг асуусанд сохрууд түүнд хотоос гарч явтал нэгэн сайн санаат хүн тааралдаж бурхны тааллыг бодож арван хоёр алтан зоос бэлэглэсэн уярам түүхийг ярьж гарчээ. Арван хоёр алтан зоосны сургийг сонссон буудлын эзэн ч тэднийг буудалдаа дуртай нь аргагүй суулгаж, хоол ундаар тордож гарчээ. Тэгсээр өвлийн хүйтэн ч шувтрах тийшээ хандаж, арван хоёр сохрын хэрэглэж идэж уусан бүх юмны үнэ 12 алтан зоосонд дөхөөд ирэхийн цагт буудлын эзэн «За ах дүү нар минь, тооцоогоо хийж үзье дээ» гэсэнд сохрууд ч тэгье тэгье гэжээ. Одоо л бие биеэсээ мөнгө хэнд байгааг сураглаж гарсанд арван хоёр алтан зоосыг авсан хүнгүй болох нь мэдэгджээ. Хөөрхий 12 сохор хууртсанаа сая л нэг юм ухаарч толгой түрүүгээ маажиж хоцорчээ. Буудлын эзэн ч гэсэн бас л ялгаагүй хуурагджээ. Тэр бээр яадаг юм бил ээ дээ? Эднийг хөөгөөд явуулчихна гэхэд хайран арван хоёр алтан зоосоо алдсан хэрэг болно. Бариад байна гэхэд улам их зардал гарна гэсэн үг гэж гайхан бодож, бодож эцсийн эцэст гахайн саравчинд өвс сүрэл дээр хөөж оруулаад янгинатал цоожлоод авчээ.

	Энэ үед Ойленшпийгел танигдахааргүй хувцаслан уг буудалд хүрч ирээд морио гахайн саравчнаас уях гэтэл сохрууд энд байжээ. Тэгэхээр нь байшингийн хаалгыг татаж «Буудлын эрхэмсэг эзэн, та юунд энэ хөөрхий амьтдыг авчирч гахайн саравчинд хашиж аваа вэ? Тэгэхийн оронд та чинь тэднийг цадтал нь идүүлж уулгаад явуулчихаар бэлтэй хүн биш сэн бил үү?» гэж хашхирсанд буудлын эзэн «Ай тэд нар газрын гавд ороосой бил ээ! Би тэднийг чинь язартал нь хооллуулаад сохор зоос ч авч чадахгүй сууна!» гэж урдаас нь гасалж, болсон хамаг түүхийг ярьж өгчээ. Үүнийг сонсоод Ойленшпийгел «даах хүн олдохгүй байгаа юм уу?» гэсэнд буудлын эзэн нээрээ л тийм хүн олддог болоосой! гэж бодсоноо «Дааж хоцрох найдвартай хүн олдвол ч би эднийг долоон уулын цаагуур тонилоосой л гэж хүсэж байна» гэжээ. Үүнд Ойленшпийгел «За тэгвэл би бүх хотоор хэсэж тийм хүн олох арга эрье» гэжээ. Тэгээд Ойленшпийгел ламбугайд очиж «Эрхэм итгэлт ламбугай минь ээ, сайн нөхрийн ёсоор таныг туслах байх гэж найднам. Өнгөрсөн шөнө миний сууж байсан буудлын эзэнд муу юм шүглэчихжээ. Тэгээд таныг түүнээс салгаж өгнө үү? гэж гуйлгаж байна» гэсэнд ламбугай «За би оролдоод үзье. Харин нэг хоёр өдөр хүлээж байг. Учир нь тийм юманд хэт яаралтай хандаж болдоггүй юм» гэжээ. Ойленшпийгел «Би очоод эхнэрийг нь дагуулаад ирье. Та энэ хэлж байгаагаа түүнд хэлж сэтгэлийг нь тайтгаруулаарай» гэвэл ламбугай «Тэг ээ тэг, эхнэрийг нь аваад ир!» гэжээ. Ойленшпийгел буудлын эзэнд буцаж очоод «Би танд даах хүн оллоо. Энэ бол танай эндэхийн ламбугай бил ээ. Тэр бээр танд зохих юмыг чинь өгнө гэнэ. Харин та эхнэрээ надтай хамт одоохон түүн рүү явуулаарай. Эхнэрт чинь баттай үгээ өгөх болно» гэсэнд буудлын эзний санаа нь амарч эхнэрээ Ойленшпийгелтэй хамт ламбугайнх руу явуулжээ. Ламбугайнд хүрч ирээд Ойленшпийгел «Ламбугай минь ээ, нөгөө хүн тань энэ ирлээ. Түрүүн та надад хэлснээ одоо энэ хүнд хэлж ажаамуу!» гэсэнд ламбугай: «Эрхэм хатагтай минь, нэг хоёр хоног хүлээгээрэй. Тэгээд би эр нөхөрт чинь туслах болно» гэжээ. Буудлын эзний эхнэр ч тэгье, тэгье» гээд Ойленшпийгелтэй цуг буцаж ирээд ламбугайн хэлснийг эр нөхөртөө дамжуулжээ. Буудлын эзэн удаж түдсэнгүй 12 сохрыг саравчнаас гаргаж дуртай зүгт нь явуулжээ.

	Ойленшпийгел ч тэгсхийгээд л тэндээс зайлаад өгчээ. Хоёр хоночхоод буудлын эзэгтэй ламбугайнд очиж «12 сохрын идсэн хоол ундны үнэ болох 12 алтан зоосоо авъя» гэсэнд ламбугай «Хатагтай минь, хөөрхий эр нөхөр чинь ингэж хэл ээ юу?» гэжээ. Эзэгтэй «Тэгсэн» гэвэл ламбугай «Ай мөнгөнд шунаад байдаг чинь яах аргагүй чөтгөрийн шинж дээ» гэж гаслан шогширчээ. Эзэгтэй үүнд нь уурсаж «Юуны чинь чөтгөр шулам? Таныг өгөх ёстой мөнгөө л өг гэж байна!» гэж бачимдсанд ламбугай «Эр нөхөрт чинь чөтгөр шүглэснийг бид дуулсан. Хөөрхийг энд аваад ирэхгүй юу? Би бурхны соёрхлоор тэр гайт юмнаас чинь салгахыг оролдож үзье» гэжээ. Үүнд эзэгтэй багтарч үхтлээ уурсан «Мөнгө өгөхөө болоход худлаа юм чалчдаг нь зальтай этгээдийн зан даа! Миний эр нөхөрт чөтгөр шүглэсэн гэнэ ээ! Гайгүй дээ хө, чи одоохон харна!» гээд гарч гүйжээ.

	Эзэгтэй гэртээ хариад ламбугайн хэлснийг нөхөртөө хэлсэнд цаадах нь ууртаа шийдэм шор шүүрч аваад ламбугайнх руу гүйжээ. Шор, шийдмээр зэвсэглэж улаан галзуу уурлачихсан буудлын эзнийг харсан ламбугай хөрш айлын хүн амьтныг дуудаж «Та минь ээ, тусалж үзээрэй, тусалж үзээрэй! Энэ хүнд чөтгөр шүглэчихсэн байна!» гэж орь дуу тавьсанд буудлын эзэн «Чи бас тэгнэ ээ хө! Чамаас авдгаа авч л сална шүү!» гэсээр дайрчээ. Хөрш айлынхан ирээгүй бол ч учир начиргүй уншлага уншиж хэрээслэн залбираад байсан ламбугайг уурссан буудлын эзэн цус нөжтэй нь хутгах байсан биз ээ. Харин аз болж, хөршийнхөн нь гарч ирээд буудлын эзнийг барьж авч ламбугайн аминд оржээ. Тэгээд буудлын эзэн ламбугай хоёр амьдралынхаа эцэс хүртэл бие биеийгээ нэг нүдээр үзэхээ байжээ. Буудлын эзэн ламбугайгаас үзэгдсэн газар л өр нэхэж, ингэхэд нь ламбугай «Хөөрхий амьтанд чөтгөр шүглэчихсэн юм. Үүнээс нь салгаж тус болох юм сан» гэдэг байжээ. Уул маргаан тэр хоёрыг насан өөд болсон хойно л сая нэг тасарсан гэдэг.

	 


Ойленшпийгел Хамбург хотноо үсчинд хөлслөгдөж сууцных нь цонхоор орж гарсан тухай

	Нэгэнтээ Ойленшпийгел Хамбург хотын зах зээлийн талбайгаар сэлгүүцэж явтал тэндхийн нэгэн үсчин хүрч ирээд хаанаас ирснийг нь асуухад «Тэндээс ирлээ» гэжээ. Тэгээд үсчин Ойленшпийгелийн юу хийдгийг асуухад «Товчоор хэлэхэд: Үсчин бил ээ» гэсэнд үсчин мань эрийг хөлсөлж авчээ.

	Тэр үсчин зах зээлийн талбайн чанх урдаас харсан байшинд суудаг байжээ. Үсчин Ойленшпийгелд хандаж «Талбайн чанх урдаас харсан тэр байшинг харж байна уу? Доод давхрын тэр сондгой өндөр цонх бол манайх. Чи очиж түүгээр орж бай. Би хойноос чинь хүрээд очъё» гэсэнд Ойленшпийгел «Тэгье, тэгье» гээд шууд л өндөр цонхыг чиглэн явж хүрээд шилийг нь хага мөргөн алхаад орчихжээ. Тэгээд гар урлалын мэндчилгээгээр «Гар урлалыг бурхан соёрхох болтугай!» гэж чангаар хэлсэнд юм нэхээд сууж байсан үсчний авгай цочиж «Ай бүү үзэгд! Чамайг чөтгөр үүгээр ор гээ юү? Хаалга чамд давчдаа юу?» гэж орь дуу тавьжээ. Ингэхэд нь Ойленшпийгел «эзэгтэй минь та уураа тэвчигтүн! Эр нөхөр чинь намайг хөлсний үсчнээр авч энэ цонхоор орохыг тушаасан бил ээ» гэсэнд авгай «Эзнийхээ эд хөрөнгийг сүйтгэдэг ийм зарц ч байх гэж дээ!» гэвэл Ойленшпийгел «Эзэгтэй минь эзнийхээ тушаалыг дагахгүй бол юуны зарц болох бил ээ дээ?» гэж эргүүлэн асуужээ.

	Энэ завсар үсчин ирж Ойленшпийгелийн юу хийснийг үзэж, сонсжээ. Тэр бээр «Хөөе зарц, чи хаалгаар орж, цонхыг минь байснаар нь бүтэн үлдээж болсонгүй юу?» гэж асуусанд Ойленшпийгел «Эзэн минь та надад өндөр цонхоор орохыг тушаагаад өөрөө хойноос минь ирэх болсон биш бил үү? Би яг л таны тушаалыг биелүүлснээс өөр юм хийгээгүй. Харин та л миний хойноос ирнэ гэсэн үгэндээ хүрэлгүй хаалгаар орж ирсэн байна шүү дээ» гэжээ. Үсчин дуу эс гарчээ. Учир нь тэр зарцгүйгээр ажилдаа хүч хүрэхгүй байсан бөгөөд Ойленшпийгелийн ажлын хөлснөөс цонхны шилний үнийг суутгаж авна даа гэж боджээ. Ингээд Ойленшпийгел үсчний туслахаар ажиллаж гарчээ.

	Харин ганц хоносон юм уу, гурав хоносон юм уу, бүү мэд нэг өдөр эзэн үсчин хэдэн хутга өгч «Май хө, билүүдээд аваад ир!» гэснээ хутга билүүдэж яваагүй байх вий дээ гэж бодоод «Ир мөр хоёрыг нь тэнцүүхэн!» гэж хойноос нь хашхирчээ. Уг нь хутганы ир мөр хоёрыг билүү дээрээ адилхан налуу барь гэж хэлэхийг боджээ.

	Ойленшпийгел үсчин эзнийхээ хамаг хутгыг билүү дээр ирээр нь нэг, мөрөөр нь нэг хавирсаар байгаад ирийг нь мөрнөөс нь ялгагдахааргүй мохоо болгочихжээ. Үүнийг харсан үсчин эзэн «За чи бас юу гэгчээ хийчхээд суугаа чинь энэ вэ? Юу хийснээ чи мэдэх болно доо!» гэж бачимдан хашхирсанд Ойленшпийгел «Эзэн минь, энэ чинь юу гэсэн үг вэ? Би яг л таны хэлснээр хийлээ шүү дээ!» гэж гайхан өчжээ. Ингэж гэмгүй царайлсанд нь үсчин эзэн улам ч бачимдан «Чи ёстой адгийн зальтай хар новш юм! Олон таван үггүй ирсэн замаараа тонил!» гэсэнд Ойленшпийгел «тэгье, тэгье» гэнгүүтээ арай гэж дахиад шиллэчихсэн цонхыг нь хага няц мөргөн гадагшаа үсрээд гарчихжээ.

	Эзэн үсчин ууртаа дуугарч чадалгүй шал дэвслэн ийш тийш гүйж байснаа нэгэн шийдэм аятай мод шүүрч аваад Чамайг даа! гэж хойноос нь гарч гүйжээ.

	Харин Ойленшпийгел дөнгөж хөдөлж байсан усан онгоцон дээр үсрэн гарч амжсан тул тэндээсээ шийтгэл торгуульгүй зайлж амжжээ.

	 


Ойленшпийгел өөрөөс нь хоол харамласан хүмүүсийг өмхийгөөр дайлсан тухай

	Явсаар яваад Ойленшпийгел Нюрнберг хотод хүрч ирээд тэнд хоёр долоо хоног байжээ. Түүний буусан буудлын дэргэд нэгэн чанд сүрхий эр байжээ. Тэр бээр сүмд тогтмол очиж мөргөдөг, арга залиар амь зуудаг хүмүүст дургүй, тэдний байсан газраар тойрч гардаг дэг журамтай юм санжээ. Тэр хүний чандлан баримталдаг бас нэг зарчим нь гэвэл хөршийн бүх хүмүүсээ тэднийд ирсэн зочидтой нь хамт жилд нэг удаа урьж идэж уух юмаар элбэг дэлбэг найр хийдэг явдал байжээ. Ойленшпийгелийг тэнд байхад нь буудлын нөгөө сүрхий эр уламжлалт найраа хийжээ. Хөршийн хамаг хүмүүс болон тэднийхээр байсан гадна дотнын зочид цөмд нь урилга өгсөн авч, Ойленшпийгелийг арга залиар амиа хаацайлсан зальхай этгээд гэж үзсэнээс огтхон ч хэрэгсэлгүй үлдээчихжээ. Найрын өдөр Ойленшпийгелийн сууж байсан буудлын эзэн хамаг хүмүүсээ дагуулаад урьсан айл руу орохдоо «Ойленшпийгел чамайг арга залиар хөөцөлдсөн зальхай этгээд гэж үзээд л урьсангүй дээ» гэхэд Ойленшпийгел ч нэг их хоролхон шаралхсангүй, зүгээр л «Гайгүй дээ, чамайг тэгж их нэрэлхээд байвал би үзүүлээд өгч бололгүй дээ» гэж бодсоор хоцорчээ.

	Ойленшпийгел ханхай байшинд ганцаараа хоцроод, ганцхан нимгэн ханаар тусгаарлагдсан зэргэлдээ өрөөнд найр эхлэхийг чагнаж суусаар ингэж ганцаарыг нь ад үзэж үлдээсэнд уур нь хүрчээ. Тэгээд босож ханыг цоо өрөмдөөд, өрөмдсөн нүхээрээ өмхий шараасаа хайр найргүй гоожуулаад, наанаас нь хөөрөгдөж гарчээ.

	Гэв гэнэт чөтгөр тогтохын аргагүй өмхий ханхалж эхэлсэнд найрлаж суусан улс хэн нь ингэж өмд рүүгээ гай алдчихдаг байна даа! гэсэн янзтай бие биеийнхээ нүүр өөд сэжиглэн харцгаажээ. Ойленшпийгел ч улам шамдан хөөрөгдсөөр байсанд найрлагсад яваандаа эрээ цээргүй босож сандал ширээн доогуур, өнцөг булан болгоныг няхуур чанд шагайсан боловч тэгтэл өмхий ханхлахаар юм юу ч олсонгүй тул арга ядаад тарцгааж гэр гэр өөдөө урамгүй гэлдэрцгээжээ.

	Удсан ч үгүй өмхийд тэсэлгүй тарчлахдаа хамаг хувцас хунараа тайчаад хаячихсан буудлын эзэн орж ирээд юу болсныг Ойленшпийгелд нэг нэгэнгүй ярьжээ. Ойленшпийгел инээд алдаж «Мууг сайнаар хариулбал зохино гэдэг биз дээ. Тэр сүрхий баян эр надаас хоолоо харамласанд би харин түүнийг байдгаараа дайлсан хэр минь энэ л дээ. Намайг хамт урьсан бол би түүнд юм өгөхгүй байсан даа» гэж тавлажээ. Тэгээд буудлын эзэнд өгдөг мөнгөө өгчхөөд мориндоо мордож тэндээсээ зайлжээ. Буудлын эзэн Ойленшпийгелийн ярианы ая байдлаас сэжиг авсан боловч тодорхой баримтлах юм олж чадсангүй хоцорчээ. Гэвч ямар нэгэн учир байх ёстой гэж бодоод өрөө тасалгаануудаар эрсээр байгаад өмхий шард хутгалдан заваарчихсан хөөргийг, дараа нь хананд өрөмдсөн нүхийг олоод л учрыг ойлгожээ.

	Ойленшпийгел энэ хооронд нэгэнт хотоос гарч алсын шар замыг барин арилаад өгсөн байжээ.

	Буудлын эзэн хөршүүддээ хэл хүргэж цөмийг нь цуглуулж аваад юу болсныг үзүүлэхдээ Ойленшпийгелийн хэлээд мордсон үгийг ярихаа эс мартжээ. Найр хийлгэсэн баян эр үүнийг сонсоод «Муутай хавьтвал могойн хорлол гэдэг энэ дээ. Би үүнийг мэддэг учраас л тийм хогийн зальхай амьтдаас хол явахыг боддог юм байхгүй юу. Энэ удаа тэр тэгээд танай байшинг ашигласан учраас л биднийг чадчихлаа даа. Тэгэхдээ танайд баасан баасны зөвхөн үнэр нь л манайд хүрсэн нь яамай. Манайд Ойленшпийгел орсон бол үүнээс ч муухай юм болж мэдэх байсан шүү дээ» гэсэнд буудлын эзэн «Хэл ам нь гүйцэгддэггүй хэрмэл тэнэмэл зальт мэхтэй улсын гишгэх бүрийг нь нүд салгалгүй ажиж, гэдэнг нь хөдөлгөчихгүй шиг байхаас өөр арга зам байдаггүй гэдэг үгийг та мэднэ биз дээ. Би энэ л зарчмыг баримталж явдаг хүн дээ» гэж өчсөнөөс тэдний яриа дуусаж, тарцгаажээ. Харин Ойленшпийгел түүгээр дахиад хэзээ ч ирээгүй гэдэг.

	 


Ойленшпийгел Хильдесхайм хотын баян худалдаачныд тогооч, галчаар ажиллаж хэрэг өдүүлсэн тухай

	Хильдесхайм хотын өвсний зах зээлийн гудамжны баруун талд нэгэн баян худалдаачных байжээ. Худалдаачин эзэн нэгэнтээ цэцэрлэгтээ орохоор явж байтал замд нь Ойленшпийгел тариалангийн талбай дунд хэвтэж байжээ. Худалдаачин Ойленшпийгелийн амрыг эрж юун хүн болохыг нь асуусанд Ойленшпийгел «Уг нь миний бие тогооч билээ, эзэн минь. Харин одоо ажил олдохгүй мунгинаж явна» гэжээ. Худалдаачин «Чамайг ажилдаа зүтгэлтэй байж чадах юм бол би гэрийн тогооч болгож авъя л даа. Бас хувцас хунар, мөнгө санга ч өгье. Манай тогооч нэртэй нэг муу авгайн хийсэн хоолыг голж эхнэр минь өдөр бүр л гонгиноод амар заяа үзүүлэх биш. Чамайг очиход лав л баярлах байх» гэсэнд Ойленшпийгел ажилсаг, үнэнч байхаа андгайлжээ. Ингээд худалдаачин Ойленшпийгелийг ажилд авч нэр усыг нь асуусанд Ойленшпийгел «Миний нэрийг Бар-то-ло-мо-ис гэдэг» гэжээ. Худалдаачин «Ай, энэ чинь дэндүү урт, хэлж болшгүй нэр байна. Чиний нэр ердөө л Доль болог» гэсэнд Ойленшпийгел ч «Ямар нэртэй байх нь надад ерөөсөө ялгаагүй бил ээ, эзэн минь» гэжээ.

	Худалдаачин «За за, чи ингээд зарц боллоо. Одоохон намайг дагаад яв. Хоёулаа цэцэрлэгээс шинэ ногоо авч харья. Ирэх ням гарагт би гэртээ зочин урьчхаад байгаа юм. Тэднийг чихсэн тахиагаар дайлна даа» гээд Ойленшпийгелийг дагуулж цэцэрлэгтээ очоод сонгино, саримс янз бүрийн л ногоо авч харьжээ.

	Худалдаачны авгай тэгээд хачин хувцастай зочныг харж юун хүн болохыг нөхрөөсөө асуухдаа «Чи чинь арай манай талхыг идэх хүнгүй хөгцөрч байна гэж бодоогүй юм биз?» гэжээ. Худалдаачин «Хонгор гэргий минь сэтгэлээ бүү зов оо! Би чамдаа тусгай тогооч олж ирлээ» гэсэнд эхнэр нь «Хонгор нөхөр минь, цаадах чинь сайн л тогооч байгаасай бил ээ» гэжээ. Худалдаачин «сэтгэлээ бүү зовоо доо. Ямар тогооч болох нь маргааш л харагдана даа» гээд Ойленшпийгелийг «Доль!» гэж дуудсанд цаадах нь «Эзэнтэн, би бэлхэн» гэж хариулжээ. Худалдаачин «За хө, уут аваад маханд явна даа, хоёулаа мах аваад ирье» гээд дагуулаад л явжээ. Махаа худалдаж аваад буцаж ирсэн хойно «За Доль минь, шарах махаа маргааш эртхэн түлчхэлгүй шиг сэрүүхэн шарна шүү! Бусад махыг ч гэсэн зочид ирэхэд болчихсон байхаар зохих цагт нь гал дээр тавихаа мэдээрэй!» гэж тушаажээ. Зарц нь ч «Тэгье, эзэн минь» гэхээс өөр юм хэлсэнгүй. Мань эр өглөө эртлэн босоод чанах махыг гал дээр тавьжээ. Харин шарах махыг шорлоод зооринд аваачиж аймбек хотын пиво агуулсан хоёр том торхны завсар хавчуулж тавьсан нь түлэгдэхгүй сэрүүн байг гэснийх буй заа. Худалдаачин, хотын бичээч болон бусад дотнын нөхдөө гэртээ урьсан бөгөөд зочид ирэх цаг хариугүй болоход хоол бэлэн болсон эсэхийг шалгаж үзэхээр гал тогоогоор оржээ. «Юм бүхэн бэлэн үү?» гэсэн эзнийхээ асуултад Ойленшпийгел шарах махнаас бусад нь цөм бэлэн гэсэнд «Шарах мах чинь яасан бэ?» гэвэл «Зооринд пивотой хоёр торхны завсар байгаа. Таны тушааснаар сэрүүн байлгах гээд энэ бүхэл байшин дотор тэндээс сэрүүн газар олсонгүй» гэж хариулжээ. Эзэн «Ингэхээр чи чинь махаа ер нь шарсан юм уу даа?» гэж асуувал Ойленшпийгел «Үгүй хэзээ хэрэг болохыг нь мэдсэнгүй» гэжээ.

	Ингэж байтал зочид ч ороод иржээ. Худалдаачин зочдодоо шинэ тогоочийнхоо тухай болон шарах махыг яаж сэрүүн хадгалсан тухай ярьсанд зөндөө инээд наргиан болжээ. Харин худалдаачны авгай зочидтой болон нөхөртэйгөө хамт инээх байтугай Ойленшпийгел илэрхий зальтай этгээд болох тул эртхэн шиг халах нь зүйтэй юм гэж нөхрөө ятгажээ. Үүнд нөхөр нь «Хонгор гэргий минь, санаагаа бүү зовоо, Кослар ороход надад зарц хэрэгтэй тул тэндээс ирж байгаад л дуртай зүгт нь тавьж явуулъя» гэснээр эхнэр нь арай гэж нэг юм дуугүй болжээ.

	Идэж ууж наргиж найрласаар үдэш болжээ. Үдэш болсон хойно худалдаачин Ойленшпийгелд «За хө, Доль, сүйх тэргийг тосолж янзлаарай. Маргааш Кослар явна. Тэндхийн лам Хайнрихь Хаменштеде хамт явна шүү» гэж тушаажээ. Ойленшпийгел «Тэгье, харин ямар тосоор тослох вэ?» гэж асуусанд худалдаачин «Үүгээр тэрэгний тос худалдаж аваарай!» гээд нэг шиллинг шидэж өгчээ. Ойленшпийгел ч эзнийхээ хэлснээр тос худалдаж авчээ.

	Тэгээд Ойленшпийгел хамаг амьтан унтсан хойно сүйхийг гадна дотногүй, тэгэхдээ суудал хавийг нь бүр ч илүү их тосоор бялдаж орхижээ.

	Үүрээр худалдаачин Ойленшпийгелийг сэрээн морио тэргэнд хөллө гэжээ. Ойленшпийгел ч эзнийхээ тушаалыг ёсчлон гүйцэтгэж, удалгүй тэд замдаа гарчээ. Тэгтэл ламбугай «Ямар чөтгөр нь ингэж их тос нялчихдаг байна аа? Би гэдэг хүн хамаг байдгаа тосолж гүйцлээ!» гэж дуу алджээ. Худалдаачин ч бас л тосонд хутгалдаж авсан суужээ. Ингээд тэд Ойленшпийгелд морьдоо зогсоохыг тушааж юу болсныг ухааран улаан цагаан хараал урсгаж гарчээ.

	Тэр хооронд зах зээлд аваачиж худалдахаар тэрэг дүүрэн өвс ачсан тариачин хүрч ирсэнд худалдаачин зөндөө их өвс худалдаж аваад түүгээр тэргээр нэг нялж хаясан тэр их тосыг арчсан болоод цаашаа явжээ.

	Уурссан худалдаачин Ойленшпийгелд «Сайны бараа харалгүй хоцорсон хар луйварчин чи дүүжлүүрт очоорой!» гэж хараажээ. Ойленшпийгел ч эзнийхээ хэлснээр л болжээ. Дүүжлүүрийн яг гогцоо дор ирж морьдоо зогсоогоод үсрэн бууж морьдоо тэрэгнээс мулталжээ. «Одоо бас яах гээд байна аа, хувхай луйварчин?» гэж худалдаачин зандарсанд «Та өөрөө л намайг дүүжлүүрт очоорой гэсэн биш бил үү? Бид дүүжлүүрт хүрч ирээд байна. Энд амрах гээгүй юм уу?» гэж Ойленшпийгел бүр ажиггүй хариулжээ.

	Хэлэх үггүй болсон худалдаачин сүйхний цонхоор эгц дээрээс нь, наашаа унжиж байгаа дүүжлүүрийн гогцоог хэсэг харж сууснаа арга ядахдаа инээд алдаад «За, за тэнэг минь, дахиад морио хөллөөд эргэж харалгүй урагшаа давхиад бай!» гэжээ.

	Ойленшпийгел ч яаран сандран морьдоо тэргэнд хөллөх завсраа тэрэгний урд хойд дугуйнуудыг холбосон бахим хадаасыг сугалж амжжээ. Тэгээд хэсэг явтал тэрэг нь дундуураа салж, хойд хоёр дугуй нь бүхээгтэйгээ гээгдэн хоцорсонд Ойленшпийгел юу ч мэдээгүй юм шиг урагшаа давхисаар байжээ. Харин худалдаачин лам хоёр хэлээ унжтал гүйлдэж, арай гэж гүйцэж ирээд худалдаачин Ойленшпийгелийг занчих гэж зүтгэхэд лам ч түүнд байдгаараа туслах гэж оролджээ.

	Аялал дуусаж худалдаачин буцаж ирсэн хойно эхнэр нь сайн явж ирсэн эсэхийг асуухад худалдаачин «Гайхалтай явсаан, арай гэж нэг юм буцаж ирлээ» гэж хариулжээ. Тэгээд Ойленшпийгелийг дуудаж ирүүлээд «За ханагар аа, өнөө шөнө эндээ цадтал ууж идэж, хонож аваад маргааш гэр оронд минь зай гаргаж эндээс тонилоорой! Чам шиг адгийн зальхай этгээдтэй цаашдаа чаргуулдаад байхыг үл хүснэ» гэжээ.

	Ойленшпийгел «Ай бурхан минь, би хүний хий гэснийг л ширхэгчлэн хийх юм. Гэтэл талархлын оронд зэмлэл олдог хаашаа учиртай юм болж байна? За яах вэ, би таны сэтгэлд нийцэхээр юм нэгэнт хийж чадахгүй болсон хойно, маргааш өглөө орон гэрт чинь зай гаргаж эндээс зайлъя даа» гэж өгүүлжээ. Худалдаачин ч их л додигор суужээ.

	Худалдаачин өглөө босоод Ойленшпийгелд «За би сүм рүү явлаа. Надад чамайг дахин харах хүсэл алга. Хоол унднаас идэж ууж аваад мөрөө хөө дөө!» гэсэнд Ойленшпийгел эс дуугарчээ. Тэгээд худалдаачныг гэрээсээ гармагц Ойленшпийгел сандал, ширээ вандан, сав, суулга, ер нь даагдахаар юм юу л байна, тэр бүгдийг гудамжинд зөөж гаргажээ. Хамаг юмаа гудамжинд гаргаж овоолж яах гэж байгаа юм бол? гэж хөршийнхөн нь гайхахын ихээр гайхацгаажээ. Эцэст нь худалдаачинд гэрт юу гэгч болж байгаа тухай хэл хүрчээ. Гайхаж бачимдсан худалдаачин хүрч ирээд «Ээ, гайхал минь чи минь энд бас юугаа л хийгээд байна? Миний нүдэнд дахиад бүү үзэгд гэж хэлсэн минь яалаа?» гэвэл Ойленшпийгел «Ай эзэн минь явах ч би явна аа. Тэгэхдээ таны хүслийг биелүүлээд л явъя гэж зүтгэж байгаа минь энэ дээ. Та намайг орон гэртээ зай гарга гэсэн шүү дээ» гэж даан ч хэнэггүй өчжээ. Түүгээр ч барахгүй «Эзэн минь та зүв зүгээр зогсож байхын оронд наад торхноосоо өргөлцөхгүй юу? Би ганцаараа даахгүй байна» гэжээ.

	Худалдаачин Ойленшпийгелийн үгэнд орж торхноос өргөлцөхийн оронд «Наадахаа тэнд нь орхи! Тэгээд өөрөө чөтгөр шулам руугаа тонил! Өнөө хүртэл учруулсан гай чинь багадахгүй!» гэж зандарсанд Ойленшпийгел «Бурхан минь! Яасан ч зовлонтой хорвоо вэ? Хүний хий гэснийг л хийх юм. Хийж хийж орхиод л тэгээд зэмлэл хүлээх юм. Нээрээ л би гайтай цагаар төрсөн хүн юм аа» гэж санаа алдан гасалжээ.

	Ингээд Ойленшпийгел зайлаад өгчээ. Харин хөөрхий худалдаачин Ойленшпийгелийн гаргаж хөглүүлж хаясан юмыг дахиад оруулах гэж хөгөө чирсээр хоцроход хөршийнхөн нь бахаа ханатал инээлдэж авчээ.

	 


Ойленшпийгел Саксон нутгийн нэгэн хотод чулуу суулгаж, юу хийж байгааг нь асуухад луйварчин, зальтан тарьж байна гэж хариулсан тухай

	Ойленшпийгел нэгэнтээ Везер голын эрэг дээр байдаг нэг хотоор орж тэндхийн хүмүүстэй хутгалдаж явахдаа тэдний ахуй амьдралтай нэгд нэгэнгүй танилцаж авчээ. Учир нь тэр хотод 14 буудлын газар байсан бөгөөд Ойленшпийгел тэдгээрийг бүр нүхэлж орхисон бөгөөд ингэж явахдаа нэг буудлын газар харж, дуулж, мэдээгүй юмаа нөгөөд нь харж, дуулж, мэдэж авдаг байжээ. Ийм ч юм зарна, тийм ч юм хөлсөлнө, энэний ч үнэ буужээ. Тэрний ч үнэ нэмэгдлээ, гэсэн явган яриа хов жив дуулсаар эцсийн эцэст бүр залхуу нь хүрээд иржээ. Тэр хотын зав чөлөөгүй хүмүүс ч гэсэн амьтны үг отон, ажил хөдөлмөргүй холхиж явсан түүнийг хараад залхаж гүйцсэн бил ээ. 

	Тэгээд Ойленшпийгел усны эргээс зөндөө жижиг чулуу цуглуулж аваад хотын зөвлөлийн ордны урд очиж тариа тарихад үр цацдаг шиг цацаж гарчээ. Ажилдаа улайрсан Ойленшпийгелийг харж гайхсан хүн амьтан түүнээс юу хийж байгааг нь асуусанд Ойленшпийгел «Луйварчин зальтан тарьж байна аа» гэж хариулжээ. Үүнийг сонссон хүмүүс «Энд луйварчин зальтан тарилтгүй, тэднээс чинь залхаж гүйцсэн газар шүү» гэсэнд Ойленшпийгел «Тэр ч үнэн шүү. Энэ л байшингуудаар дүүрэн луйварчин зальтан байдаг бололтой юм. Гадагшаа урсгавал зүгээр сэн» гэжээ. Тэгээд хүмүүс «Чи тэдний оронд сайн хүн тарихгүй яасан юм бэ?» гэвэл Ойленшпийгел «Сайн хүн энд ургахгүй ээ?» гэжээ.

	Энэ мэтийн үг хотын эрхтэн дархтны сонорт хүрч Ойленшпийгелийг дуудуулж суулгасан чулуугаа түүж аваад хотоос зайлахыг тушаажээ. Ойленшпийгел ч зөрөөд байсангүй, суулгасан хамаг чулуугаа түүж аваад тэндээс 10 бээрийн зайтай өөр нэгэн хотод хүрч иржээ. Чулуун үрээ аваад цаашаа Дитмаршен хот хүрэхээр явжээ.

	Муу үг модон улаатай болсон хойно доо. Уг хотын эрх баригчид хэрэг явдлыг нь өөрөөс нь урьтаж сонсоод Ойленшпийгелийг тус хотод юу ч идэж уухгүйгээр чулуун үрээ авч гарахыг андгайлсан цагт л хотод оруулна гэжээ.

	Ойленшпийгел аргагүйн эрхэнд нэгэн бяцхан онгоц хөлсөлж аваад түүн дээрээ чулуугаа ачих юм болжээ. Гэтэл шуудайтай чулууг өргөтөл шуудай нь дундуураа урагдаад шуудайны ёроол хамаг чулуутайгаа хөсөр унажээ. Ингэхэд Ойленшпийгел чулууг дахин савлаж ачих гэсэнгүй яваад өгчээ.

	Тэр хотын хүмүүс Ойленшпийгелийг эргэж ирнэ гэж өнөөгийн энэ өдрийг хүртэл хүлээсээр л байдаг гэнэ лээ.

	 


Ойленшпийгел Бремен хотын зах зээлийн талбай дээр нэгэн авгайгаар өөрийнх нь хамаг ваар савыг хэмх цохиулсан тухай

	Нэгэн удаа Ойленшпийгел Бремен хотод ирэхдээ тэндхийн хамба ламтай учирч, түүнд юу чаддагаа үзүүлсэнд цаадах нь ч их л амтархан баясаж хариуд нь морио хүртэл үнэ өртөггүй унуулжээ.

	Тэгтэл Ойленшпийгел заль мэхээр цаашид хөөцөлдөхөөс халширч амьдралынхаа үлдсэн хэсгийг номын мөр хөөж өнгөрүүлэх гэсэн дүр гаргасанд хамба лам түүнийг нь нэг л тоомсорлон өгсөнгүй, харин ч наргиан болгожээ. Ойленшпийгел ингэлээ гээд хамба ламд гомдсон ч үгүй, сүмд очиж залбирах юм болоод яваад л өгдөг байжээ. Харин хамба лам түүнийг улам л хатуугаар шоглосоор байлаа.

	Нэг өдөр зах зээлийн талбай дээр зөндөө олон ваар дэлгэчхээд сууж байсан нэг авгайн хамаг ваарыг тэр чигээр нь худалдаж аваад, намайг дохио өгмөгц босож ирээд ваар дүрстэй бүгдийг хэмх няц цохино шүү гэж авгайтай тохиролцож аваад явжээ.

	Ойленшпийгелийг эргээд ирэхэд хамба лам хаачаад ирснийг нь асуужээ. Ойленшпийгел ч «Сүмд байж байгаад ирлээ» гэсэнд хамба лам инээж гарчээ. Тэгэхээр нь Ойленшпийгел «Өршөөлт эзэн минь, надтай хамт та зах зээлээр ороод ирэхгүй юу? Тэнд нэг ваарчин ваар сав дэлгэчихсэн сууж байгаа байх. Түүнтэй би ганц үг солихгүйгээр, бас дохио тэмдэг өгөлгүйгээр өөрөөр нь хамаг ваарыг нь хэмх цохиулъя» гэсэнд хамба лам эс итгэжээ. Тэгэхээр нь «Тэгвэл мөрийцье л дээ» гэвэл хамбатны сэтгэл сэргээд «За тэгье! Одоохон явъя!» хэмээн босоод иржээ. Мань хоёр гучин алтан зоосоор мөрийцөөд зах зээлийн талбай руу алхаж гарчээ.

	Хүрээд ирвэл хотын зөвлөлийн байшингийн урд талд нээрээ л ваар сав дэлгэсэн авгай сууж байж гэнэ. Ойленшпийгел хамба ламыг дагуулж хотын зөвлөлийн байшин дээр гараад өнгөн дээрээ түүнтэй ярьж байгаа байдалтай ч гэсэн цаанаа сайх авгайд «нөгөөхөө хий!» гэсэн дохио өгөхөөр энэ тэр юмны тухай сүрхий учиртай ярьж, зангаж харагджээ. Тэгтэл авгай Ойленшпийгелийн дохио өгч байгааг ойлгоод саваа шүүрэн босож ирээд хамаг ваар саваа хэмх няц цохиод хаячихсанд зэх зээл дээгүүр цугласан тэр олон амьтан гайхахаараа нэг гайхаж, инээхээрээ нэг инээж авчээ.

	Хамба лам гэртээ буцаж ирээд Ойленшпийгелийн ханцуй толгойг барилан байж «Мөрийд алдсан гучин алтан зоосоо би өгөхдөө л өгнө. Харин яахаар тэр авгай хамаг ваар саваа хэмх цохисны учрыг чи надад хэлчих л дээ» гэж найзархаг нь аргагүй гуйсанд Ойленшпийгел яасан ийснээ ний нуугүй хэлээд өгчээ. Хамба лам гучин алтан зоос ч өгч, инээхээрээ ч нэг инээж аваад, харин энэ тухай хэнд ч юм битгий яриарай гэж гуйгаад үүний шан болгож бас нэг тарган шар өгөхийг амлажээ. Ойленшпийгел «За л» гэжээ.

	Ойленшпийгел авдгаа аваад замд гараад өгчээ.

	Түүнийг явсан хойно хамба лам цэрэг, зарц нартайгаа хооллож суугаад «Миний бие зах зээлийн ваарчин авгайгаар өөрийнх нь хамаг ваар савыг бяц цохиулах арга сурсан» гэж ярьсанд цаадуул нь ваарчин авгайн ваар саваа хэрхэн хэмхэлдгийг үзэх гэсэнгүй, харин тэр аргыг нь сурахыг хүсжээ. Тэгэхээр нь хамба лам «Хүн тус бүр надад нэг нэг тарган шар өгөх болбоос миний бие та нарт уул аргыг зааж өгөхөд бэлхэн байна» гэсэнд цаадуул нь дор дороо намрын тарган шар гэдэг чинь бага ч юм бас биш шүү. Гэхдээ тийм гайхалтай арга сураад авчихвал нэгээр барахгүй тарган шар дээр буухыг ч хэн байг гэхэв гэж бодоод зөвшөөрчээ. Хамба ламын гэрийн үүдэнд 16 тарган шар архайж дархайж зогсож байсан нь мөнгөөр бодоход Ойленшпийгелд алдсан мөнгөнөөс гурав дахин илүү хонжоо оруулах байсан тул мань эр баярлахын туйлаар баярлажээ. Тэгтэл газрын аль ав ангалаас гарч ирснийг бүү мэд Ойленшпийгел хүрээд иржээ. Тэгээд шууд л «Олзыг олуулаа гэдэг юм даа. Хагас нь минийх биз дээ?» гэсэнд аргагүйдсэн хамба лам «Чи надад амласандаа хүрвэл, яах вэ, би чамд амласандаа хүрье. Эзэн дээдэс ч гэсэн бас л идэж, ууж амьдардаг улс. Тэдний олсныг битгий илүү үзэж бай!» гээд нэг тарган шар өгчээ. Ойленшпийгел ч илүү харж билүү долоох гэсэнгүй өгснийг нь л авчээ. Тэгтэл өнөө хүртэл өгдгөө өгөөд, харин авдгаа аваагүй байсан цэрэг, зарц нар нөгөө аргаа хэлүүлж авах гэж цуглаад иржээ. Хамба лам чих тавин зогссон олонд Ойленшпийгелээр хэлүүлж авснаа чадан ядан хэлж өгсөнд цэрэг, доодос хуурагдсанаа мэдэхдээ царай барайлган уурлацгаасан боловч хэн ч түрүүлж ам гарахыг зүрхэлсэнгүй. Нэг нь духаа маажиж, нөгөө нь шилээ маажиж юунд ийм хар зальд унаж тарган сайхан шараасаа саллаа гэж цөмөөрөө л гол харлан сууцгааж байжээ.

	Эцсийн эцэст хөөрхий эрс хуурагдах нь ч хуурагдлаа. За яах вэ замын нэгэн луйварчинд биш өршөөлт эзэндээ хуурагдсан ч бас яамай гэж өөрсдийгөө тайтгаруулаад хэн ч харамсан уурласан юм хэлсэнгүй яах вэ, яах вэ, тоглоом наргиан байлгүй яах вэ гэсэн янзтай л яваад өгчээ.

	Тэгэхдээ тэд огт хэрэггүй юмны төлөө тарган цатгалан шарнуудаасаа салсандаа даан ч их харамсан уурлаж, тэр дундаа завсраас нь Ойленшпийгел нэгэн сайхан шартай болж авсанд бүр ч их шаралхжээ.

	 


Ойленшпийгел морины наймаачнаас тал үнээр морь худалдаж авсан тухай

	Ойленшпийгел Хильдесхайм хотноо 25 алтан зоосоор морь зарна гэсэн худалдаачинтай уулзжээ. Тэгээд ярьж хэлэлцсээр байж 24 алтан зоосонд буугаад иртэл Ойленшпийгел «Тал үнэ 12 алтан зоосыг чамд бариа өгөөд нөгөө 12-ыг өртэй үлдэхийг зөвшөөрвөл морийг чинь авъя даа» гэсэнд наймаачин «Тэг дээ» гэжээ. Ойленшпийгел 12 алтан зоосоо тоолж өгөөд, морио унаад давхиж оджээ. Гурван сар өнгөрсний дараа өнөөх морины наймаачин ирж үлдсэн 12 алтан зоосоо нэхжээ. Харин Ойленшпийгел «Чамд би 12 алтан зоосны өртэй үлдье гэж хэлсэн биш бил үү?» гэж өмнөөс нь гайхан асуужээ. Маргаан үүсэж, хоёр этгээд шүүхэд хүрчээ. Шүүхийн өмнө очоод Ойленшпийгел «Миний бие 12 алтан зоосыг бариа өгөөд 12 алтан зоосны өртэй үлдэхээр хэлэлцэн тохирсны үндсэн дээр морийг авсан бил ээ. Би хэлсэн үгээ зөрчдөггүй хүн. Тэгэхээр одоо дахиад 12 алтан зоос өгөх юм бол 12 алтан зоосны өртэй үлдэхгүй тул нэгэнт хэлсэн үгээ буцааж үл зүрхэлнэ» гэж учирлажээ.

	Хэргийн учир нэгэнт ийм болохоор шүүх Ойленшпийгелээс 12 алтан зоосыг даруй гаргуулах гэсэнгүй. Өнөөдрийн өдрийг хүртэл мань Ойленшпийгел өнөө наймаачинд морины тал үнэ 12 алтан зоосны өртэй л яваа байх шүү.

	 


Ойленшпийгел тариачинд зарцаар ажилласан тухай

	Нэгэнтээ Ойленшпийгел нэгэн тариачинд зарцаар орж эзэн зарц хоёр түлээ олж ирэхээр морин тэрэг аван ойн зүг явжээ. Зарц нь морь уначихсан, эзэн нь тэргэн дээр суучихсан шиг ойд хүрч иржээ.

	Тэгтэл нэг туулай урдуур нь хөндлөн гүйсэнд тариачин «Хөөш зарц аа, буцъя. Туулай зам хөндлөн гүйх нь муу ёр. Түлээгээ больж өөр юм хум хийсэн болъё» гэж бачимдан өгүүлжээ. Ойленшпийгел ч юм дуугарсангүй. Морины жолоог гэрийн зүг залжээ. Мань хоёр маргааш нь бас л өнөөх янзаараа, зарц нь морь уначихсан эзэн нь тэргэн дээр суучихсан шиг түлээнд явж, ойд хүрээд иртэл замаар нь нэг чоно давхисанд тариачин «Ээ гялай! Чоно үзэгдэх нь сайны шинж. Өнөөдөр бид азтай явах нь ээ. Мориндоо ташуур өгөөд давхиад байгаарай!» гэж баярлан хашхирчээ. Тэгээд мань хоёр ойн гүнд ороод морио тэрэгнээс мулталж, тэрэг мэрэгтэй нь тэнд орхичхоод өөрснөө цаашаа явж түлээ модоо түүж гарчээ.

	Түлээгээ түүж гүйцсэн хойно эзэн зарцдаа морио тэргэнд хөллөөд авчрахыг тушаажээ. Ойленшпийгел тэрэг, морио орхисон газар хүрээд ирвэл нэг чоно морийг нь тас гэдрэг нь унагаачихсан, гэдсэнд нь толгойгоо шаачихсан зулгааж байжээ. 

	Ойленшпийгелийн хөх инээд нь хүрч буцаж гүйж очоод эзэндээ «Ай эзэн минь, хурдан явагтун. Нөгөө аз гэгч нь морин дотор орчихсон зогсож байна» гэсэнд тариачин түүний хэлснийг эс ойлгон «Юу гэнэ ээ, чи?» гэжээ. Ойленшпийгел хэлснээ тайлбарлан зогсохын оронд «Хурдхан очихгүй бол та хүссэн азаа харалгүй алдана шүү!» гэж тариачныг гараас нь хөтлөөд гүйжээ.

	Тэднийг хүрээд ирэхэд чоно морины гэдсэнд шигдсэн чигээрээ зулгаасаар байжээ. «Ээ дээ, тариачин минь! Өчигдөр туулай хараад ухаан алдаж зугтаагүй бол морь тань амьд сэрүүн байж байх биш үү? Та бол мухар сүсэгтэй тэнэг хүн санжээ. Ийм тэнэг амьтны зарц болж цаашид хөгөө чирэхээ би ч больё доо» гэчхээд ус балгачихсан юм шиг зогсож байсан тариачныг орхиод замаа хөөн оджээ.

	 


Ойленшпийгел сохор зоос ч өгөлгүйгээр гутал худалдаж авсан тухай

	Франкурт хотод байх үедээ Ойленшпийгел гуталчны гудмаар нэг явжээ. Тэгсэн чинь гуталчны авгай хойноос нь «Манай гутал сайн шүү. Авч өмсөхгүй юу?» гэж дуудаж гэнэ. Ойленшпийгел буцаж ирээд нэг гутал өмсөөд үзсэн чинь, тун ч догь зохиж байжээ. Тэгэхээр нь зугтчихжээ. Гуталчны авгай «Хулгайчийг бариарай!» гэж орь дуу тавьсаар араас нь хөөжээ. Тэр хавийн хүмүүс бүслээд ирэхэд Ойленшпийгел «Хүүш та нар чинь яаж байна даа! Бид нар гутлаар мөрий тавьчхаад уралдаж яваа юм байхгүй юу?» гэж зандарчээ. Хүмүүс ч түүний үгийг үнэмшээд яваад өгчээ.

	Ингээд Ойленшпийгел сохор зоос ч өгөлгүйгээр сайхан гуталтай болжээ. Харин мань эр тийнхүү хонжсон гутлаа өөрөө өмсөлгүй буудлын зарцад бэлэглэчихсэн юм гэдэг.

	 


Ойленшпийгел хэрхэн хойд насаа бодож буян үйлдсэн хийгээд түүнд нь ламбугай гараа бузарласан тухай

	Та бүхэн Ойленшпийгелийн үйлдсэн буян хишгээс болж ямар хэрэг мандсан тухай энэ зүйлийг уншаад шунал ихэдвэл шулам болно гэдэг үгийн утгыг бүрэн дүүрэн ухаарах биз ээ.

	Ойленшпийгел бол амьдралдаа элдвийг түйвээж явсан хүн болох тул мөнгө ихтэй байж таарна. Амьсгалаа хураахаас нь өмнө учрыг нь олбол чамлахааргүй олз дээр бууж болох байх гэж лам бодсоор иржээ. Ойленшпийгел нүглээ наманчлахаар болоход нь лам түүнд «Ойленшпийгел хүү минь амьсгалаа хураахаас өмнө хойдохоо бодож буян үйлд. Чи бол элдэв хэрэгт ихэд хутгалдаж явсан тул нүгэл хилэнц ч их үйлдсэн байж таарна. Байгаа мөнгөө миний ижил ядуу лам нарт бурхныг бодон өгвөл буян болдог юм. Тэр мөнгөний чинь хариуд би амьд явах насандаа чамайг марталгүй ном гүрэм үйлдэж, сүнсийг чинь бурхны оронд явуулж өгье!» гэж хэлжээ. Үүнд нь Ойленшпийгел «Тэгье, тэгье ламбугай минь та үдээс хойш яваад ирээрэй, өгөх мөнгөө би бэлтгэчихье» гэжээ. Баярласан лам үдээс хойш дахин гүйгээд иржээ. Түүнийг байхгүй байх хооронд Ойленшпийгел хувин дундуур баас хийгээд, түүнийг дөнгөж далдлахаар мөнгө дээгүүр нь хийжээ. Лам ирээд л «За, Ойленшпийгел минь, би хүрээд ирлээ. Өгөх гэсэн юмаа өгнө биз дээ» гэсэнд Ойленшпийгел ч «Тэгэлгүй яах вэ ламбугай минь. Энэ хувинд байгаа мөнгөнөөс нэг сулхан атгыг аваарай. Харин хэт шунаж гараа дэндүү лав оруулж болохгүй шүү гэжээ. Лам «Би чиний л хэлснээр хомсхон атгахаа андгайлъя» гэсэнд Ойленшпийгел нөгөө хувинг гаргаж таглааг нь онгойлгоод «Энэ дээ. За, гараа оруулаад энэ мөнгөнөөс хомсхон шиг нэг л атгыг аваарай. Хэтэрхий ихийг атгах гэж л болохгүй шүү!» гэж дахин сануулжээ. 

	Лам «За» гэснээ хувин руу гараа лав гэгч хийгээд алганыхаа хэрээр атгаад авчээ. Тэгтэл мөнгөний дор нойтон зөөлөн юм байх шиг болоход гараа суга татаад ирвэл бугуйгаа хүртэл баасанд хутгалдчихсан байжээ. Лам бачимдан «Ээ хар луйварчин! Үхэх завдаа чи намайг бас залилна аа!? Тэгэхээр чамд эрүүл саруул байхад чинь чадуулсан хүмүүс ч буруугүй юм аа!» гэж хараал тавьсанд Ойленшпийгел «Ламбугай минь гараа битгий хэтэрхий лав оруул гэж би танд сануулсан шүү дээ. Сануулсаар байтал таны шунал гарыг чинь баасанд хүртэл лав оруулчихсан бол надад юуны буруу байх бил ээ» гэж учирлажээ. Лам «Хамаг зальхайчуудын дотроос бүр болохоо байчихсан нь чи юм аа! Любек хотноо чи дүүжлүүрээс мултарч л байсан, одоо бас миний өмнөөс юм хэлээд л авч байна» гэхээс өөр юм хэлж чадсангүй. Тэгээд ламбугай зайлаад өгчээ. «Мөнгөө аваад явахгүй юм уу?» гэж Ойленшпийгел хойноос нь дуудсан боловч ламбугай таг дүлий юм шиг яваад өгчээ.

	 


Ойленшпийгел байдаг хөрөнгөө найз нар, Мельн хотын зөвлөх түшмэл, тус хотын лам гурвын хооронд тэнцүү хувааж өгөөд нас барсан тухай

	Ойленшпийгел тэнхээгээ улам доройтоход дахин эдгэрэхээс өнгөрснөө мэдээд хөрөнгөө найз нар, Мельн хотын зөвлөх түшмэл, тус хотын лам гурвын хооронд хувааж өгөхөөр гэрээслэн үлдээжээ. Тэгэхдээ «Миний шарилыг оршуулж, христос шашинтны ариун заншлаар ном гүрэм үйлдэж, сүнсийг минь хүндэтгээд, дөрвөн долоо хорин найман хоног өнгөрсний дараа л хөрөнгө хураасан хайрцгийг минь онгойлгож доторх юмыг эв зүйгээрээ тэнцүүхэн хувааж аваарай!» гэж захижээ. Үүнийг гурван этгээд дуртай нь аргагүй зөвшөөрчээ. Тэгээд удсангүй Ойленшпийгел амьсгалаа хураажээ.

Ойленшпийгелийг хэрхэн оршуулсан тухай

	Ойленшпийгелийг оршуулахад нэгэн ер бусын хэрэг тохиолджээ. Авсыг хоёр олсоор дамнаж булшны нүхэнд тавих гэтэл хөл талын нь олс тасарч авс нь нүхэнд босоогоороо очиж буужээ. Ийм хэрэг тохиолдсонд тэнд байгсад «Ингэж байг! Амьдадаа хүнээс ангид явсан хүн үхэхдээ ч тэр янзаараа байвал зохино» гэцгээжээ.

	Ингээд авсыг босоогоор нь булжээ.

Ойленшпийгелд булшны чулуу босгосон тухай

	Ойленшпийгел нас нөгчиж, бүх юмыг түүний гэрээслэлийн дагуу хийж, дөрвөн долоо хорин найм хоног өнгөрсний дараа хотын зөвлөх түшмэл, лам, найз нар нь цугларч Ойленшпийгелийн хөрөнгөө хадгалсан хайрцгийг онгойлгожээ. Гэтэл дотор нь чулуунаас өөр юу ч байсангүй. Гурван этгээд урд урдаасаа ширтэлцэн уурлацгаажээ. Хайрцгийг түшмэл хадгалж байсан тул лам түүнийг хардан, хамаг юмыг аваад оронд нь чулуу хийчихсэн байх гэж боджээ. Түшмэл ламыг хардан талийгаачийг нүглээ наманчлах үед арга ширэг хэрэглэн хулгайлсан байх гэж боджээ. Эцсийн эцэст хотын зөвлөх түшмэл, лам хоёр Ойленшпийгелийн хүүрийг булшнаас нь малтаж гаргаад дүүжлүүр доор булах юм болжээ. Тэгээд ухаж гартал хүүр нэгэнт ялзарсан тул хүн тэсэхийн аргагүй үнэр ханхалжээ. Тэгэхээр нь аргагүйн эрхэнд дахин битүүлэх болжээ.

	Ингэж Ойленшпийгел уул газраа урьдын адил зогссоор хоцорчээ. Сүүлд Ойленшпийгелийн дурсгалд булшны чулуу авчирч босгосон ажээ. Чулуун дээр нь савартаа толь атгасан ууль зураад доор нь бичсэн нь

	 

	«Ойленшпийгел энд зогсож байгаа шүү 

	Онгичиж түүнтэй бүү оролдоно уу

	Нэгэн мянга гурван зуун тавин он оо» 

	 

	гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

